
Нобэ догъэлъапIэ Къэбэрдей-Балъкъэр Республи-
кэм и тхыдэм мыхьэнэшхуэ щызиIэ махуэшхуэ - ар 
къызэрыунэхурэ илъэси 100 ирокъу. Зауэмрэ ма-
мырыгъэмрэ, зэкъуэшыгъэмрэ щхьэ хуитыныгъэмрэ 
я мыхьэнэр фIыуэ къызыгу рыIуэу щыта ди адэжьхэм 
къыхаха а гъуэгур нобэ диIэ псэукIэм и лъабжьэ 
быдэ хъуащ.

 
АДЫГЭХЭМРЭ балъкъэрхэмрэ Бгырыс автоном рес-

публикэм щыхэтам къыщыщIедзэ а гъуэгум. Влас тыр 
зэрыубзыхуар зигу иримыхь лъэпкъитIым ящыщу 
адыгэхэм япэу къагъэлъэгъуащ я мыарэзыныгъэр. 
Къэбэрдей большевикхэм я Iэтащхьэ Къалмыкъ БетIал 
я пашэу, адыгэхэм къагъэуващ Бгырыс автоном рес-
публикэм къыхэкIыжыным и Iуэхур. Ар ядиIыгъащ а зэ-
маным Налшык зыщызыгъэпсэхуа Сталин Иосиф. 

Апхуэдэ щIыкIэкIэ 1921 гъэм фокIадэм и 1-м РСФСР-м 
и ВЦИК-м и декреткIэ Къэбэрдей автоном областыр 
къызэрагъэпэщащ. КъыкIэлъыкIуэ илъэсым и мазаем 
апхуэдэ дыдэу балъкъэрхэри зи гугъу тщIы республи-
кэм къыхэкIыжащ икIи ди щIыналъэр Къэбэрдей-Балъ-
къэр автоном область хъуащ, я къалащхьэри я дамы-
гъэри зыуэ.

Тхыдэм къигъэлъэгъуащ дяпэ итахэм яча лъэбакъуэм 
мыхьэнэшхуэ иIэу зэрыщытар. Щхьэхуэ хъуа щIына-
лъэр зыужьыныгъэм и гъуэгум лъэщу теуващ. Ди об-
ластым, 1936 гъэм и ужькIэ республикэ хъуам, щаухуащ 
Кавказ Ищхъэрэ псом къыпэхъун имыт IуэхущIапIэ ин-
хэр - Налшык лы комбинатыр, чырбыш заводыр, нэ-
гъуэщIхэри. Социалист ухуэныгъэм къыщихьа ехъулIэ-
ныгъэшхуэхэм я фIыгъэкIэ Къэбэрдей-Балъкъэр авто-
ном областым 1931 гъэм Ленин орденыр япэу къратащ, 
1957 гъэм етIуанэу къыхуагъэфэщащ а дамыгъэ лъа-
пIэр. Псом нэхърэ нэхъыщхьэр адыгэхэмрэ балъкъэр-
хэмрэ езыхэм я хабзэубзыху, гъэзэщIакIуэ органхэр зиIэ 
къэралыгъуэ зэрыхъуарщ.

Куэд хъурт а лъэхъэнэм лъэпкъитIым Iэмалу къаху-
къуэкIар. Зэман кIэщIым къриубыдэу ди япэ итахэм 
яхузэфIэкIащ щIэныгъэншагъэр ягъэкIуэдыну. Адыгэ-
бзэкIэ дунейм къытехьэу хуежьащ тхылъхэмрэ газет-
хэмрэ. Дуней псом адыгэу тетыр зыгъэгушхуэ «Кабар-
динка» къэрал академическэ ансамблыр къэунэхуащ, 
Бахъсэн ГЭС-р яухуащ. ЕужьэрэкIыу зызыужь лъахэр 
иджы КъБАССР-у зэрахъуэкIащ, абы къыхэкIыуи и 
 хуитыныгъэхэр нэхъыбэ хъуащ. 

Апхуэдэу екIуэкIыурэ, къэралым къыщыхъу зэхъуэкIы-
ныгъэхэм япкъ иткIэ, 1991 гъэм Къэбэрдей-Балъкъэ-
рым и къэрал суверенитетым и декларацэр къащтащ 
икIи ди хэкур Къэбэрдей-Балъкъэр Республикэ хъуащ. 
1997 гъэм КъБР-м и Конституцэр щIэуэ къащтащ икIи 
абы, зыужьыныгъэм и демократие гъуэгур къыхахри, 
Урысей Федерацэ зэкъуэтым хэту, зыужьыныгъэр я 
плъапIэу псэуну зэрамурадыр щIи гъэбыдащ. Сыт и 
лъэ ныкъуэкIи зэпэлъыта къэрал лъэпкъ политикэ егъэ-
кIуэкIынращ Къэбэрдей-Балъкъэ рыр зытетыр. 

Нобэ зи нып, гимн, Конституцэ, Iэтащхьэ, Парламент, 
Правительствэ зиIэж ди лъахэ дахэр Урысей Федера-
цэм и субъект нэхъыфIу зызыужьхэм ящыщу къогъуэ-
гурыкIуэ. Ди республикэ унафэщIхэр хущIокъу цIыхухэм 
я псэукIэр егъэфIэкIуэным, медицинэ IэнатIэм зегъэу-
жьыным, хьэрычэтыщIэхэмрэ IэнатIэ зэмылIэужьыгъуэ-
хэмрэ зэрадэIэпыкъун мылъку къахузэщIэгъэуIуэным, 
лъэпкъхэм я хабзэмрэ лIэщIыгъуэкIэрэ къадэгъуэгу ры-
кIуэ зэхэтыкIэ екIумрэ хъумэным, проектышхуэхэр гъэ-
зэ щIэным.  

НЭЩIЭПЫДЖЭ Замирэ. 

Къэбэрдей-Балъкъэрым 
и Iэтащхьэ КIуэкIуэ Казбек 
шыщхьэуIум и 30-м лэжьы-
гъэ IуэхукIэ яхуэзащ поли-
тикэ  партхэм я щIыналъэ 
къудамэхэм я уна фэщIхэм.

ЗЭIУЩIЭМ хэтащ КъБР-м 
и Iэтащхьэм и Администра-
цэм и УнафэщI Къуэдзо-
къуэ Мухьэмэд, КъБР-м и 
Хэха кIуэ комиссэм и уна-
фэщI Джэш Вячеслав, 
«Граж данская платформа» 
политикэ партым КъБР-м 
щиIэ щIыналъэ къудамэм и 
гъэзэ щIа кIуэ комитетым и 
уна фэщI АфIэунэ Аслъэн, 
 Урысейм и Либерально-де-
мократ партым Къэ бэр дей-
Балъкъэрым щиIэ къуда-
мэм и унафэщI Безгодькэ 
Вла димир, «Партия роста» 
Урысейпсо политикэ партым 
и щIыналъэ къудамэм и 
унафэщI Иуаз БетIал, «За-
хуагъэ здэщыIэ Урысей - 

Физическэ щэнхабзэмрэ спортымрэ 
 зегъэужьыным хуищIа хэлъхьэныгъэш-
хуэм, спортым къыщихьа ехъулIэныгъэ 
лъа гэхэм щхьэкIэ «Къэбэрдей-Балъкъэр 
Республикэм и пащхьэм щиIэ фIыщIэ -
хэм папщIэ» орденыр етын Ласицкене 
Марие Александр и пхъум, Урысейм 
спор тымкIэ щIыхь зиIэ и мастерым, 2020 

гъэм XXXII гъэмахуэ Олимп джэгухэу То-
кио къалэм щызэхэтам я чемпионкэм.

 
   Къэбэрдей-Балъкъэр Республикэм
   и Iэтащхьэ                   КIУЭКIУЭ Казбек
Налшык къалэ
2021 гъэм шыщхьэуIум и 26-м 
№97-УГ

ЕхъулIэныгъэхэр къахьу илъэс куэд 
 хъуауэ хьэлэлу зэрылажьэм папщIэ 

Къэбэрдей-Балъкъэр Республикэм
и ЩIыхь тхылъыр етын

Залиханов Къанщобий Хьэжы-Умар и 
къуэм - Къэбэрдей-Балъкъэр Республи-
кэм Экономикэ, жылагъуэ шынагъуэн-
шагъэмкIэ и советым и cекретарым и 
 къуэдзэм,

Швачий Татьянэ Юрий и пхъум - Къэ-
бэрдей-Балъкъэр Республикэм Ухуэны-
гъэмрэ псэупIэ-коммунальнэ хозяйст-
вэм кIэ и министерствэм и чэнджэщэгъу 
пажэм;

цIэ лъапIэхэр яфIэщын:

«Къэбэрдей-Балъкъэр Республикэм 
щIыхь зиIэ и артист» 

Щэбэтыкъуэ Заур Натбий и къуэм - 
«Къэрал Музыкэ театр» щэнхабзэмкIэ 
къэ рал кIэзонэ IуэхущIапIэм и концерт-
мейстер нэхъыщхьэм,

«Къэбэрдей-Балъкъэр Республикэм 
щIыхь зиIэ и дохутыр»

 
Абазэ Иннэ ЛатIиф и пхъум - Нал-

шык къалэ округым и «Къалэ поликли-
никэ №2» узыншагъэр хъумэнымкIэ 
къэрал бюджет IуэхущIапIэм и дохутыр 
нэхъыщ хьэм медицинэ IуэхухэмкIэ и 
 къуэдзэм,

«Къэбэрдей-Балъкъэр Республикэм
егъэджэныгъэмкIэ щIыхь зиIэ и 

лэжьакIуэ»

КъуэщIысокъуэ Iэсият Мухьэмэд и 
пхъум - Дзэлыкъуэ муниципальнэ щIы-
налъэм и щIыпIэ администрацэм «Егъэ-
джэныгъэмкIэ и управленэ» муници-
пальнэ кIэзонэ IуэхущIапIэм и унафэ-
щIым,

«Къэбэрдей-Балъкъэр Республикэм 
мэкъумэш хозяйствэмкIэ щIыхь зиIэ и 

лэжьакIуэ»
 
Колесников Юрий Александр и къуэм 

- «Май гъавэ IыхыпIэ IуэхущIапIэ» жэуап 
зэхэгъэщхьэхукIа зыхь зэгухьэныгъэм и 
генеральнэ унафэщIым,

«Къэбэрдей-Балъкъэр Республикэм 
цIыхухэм Iуэхутхьэбзэ яхуэщIэнымкIэ 

щIыхь зиIэ и лэжьакIуэ»
 
Къаскъул Владимир ФуIэд и къуэм - 

«Псырэ ятIэкIэ щеIэзэ IуэхущIапIэ» ак-
цио нер зэгухьэныгъэм и генеральнэ уна-
фэщIым, 

«Къэбэрдей-Балъкъэр Республикэм 
щIыхь зиIэ и егъэджакIуэ»

 
Шаваевэ Зайнаф Ахъмэт и пхъум - 

Налшык къалэ округым «Фриев Р. М. и 
цIэр зезыхьэ и курыт еджапIэ №16» курыт 
щIэныгъэ щрагъэгъуэт муниципальнэ 
кIэзонэ IуэхущIапIэм и пэщIэдзэ классхэр 
езыгъаджэм.
   Къэбэрдей-Балъкъэр Республикэм
   и Iэтащхьэ                  КIУЭКIУЭ Казбек
Налшык къалэ
2021 гъэм шыщхьэуIум и 25-м
№96-УГ

КъБР-м  и  Къэралыгъуэм  и  махуэщ КъБР-м  и  Конституцэм  и  махуэщ Налшык  къалэм  и  махуэщЩIэныгъэхэм  я  махуэщ

Къэбэрдей-Балъкъэрым щыпсэухэу 
пщIэ зыхуэсщIхэ!

Нобэ дэ догъэлъапIэ мыхьэнэшхуэ зиIэ 
гуфIэгъуэ - Республикэм и махуэр. Къэ-
бэрдей-Балъкъэрым и къэрал ухуэкIэр, 
жылагъуэ-политикэ и лъэныкъуэкIэ зы-
тетыну мардэхэр зыхуэдэнур а махуэрщ 
щаубзыхуар икIи республикэм и тхыдэ 
 гъуэгуанэр абы епхащ, ар зэкъуэтынымрэ 
зэрыIыгъынымрэ, зэныбжьэгъунымрэ 
зы зэхэщIыкIынымрэ я дамыгъэщ.

Урысейм хэту автономие зэригъуэтар 
мыхьэнэ нэхъ ин дыдэ зиIэ Iуэхуу уващ 
икIи республикэм щыпсэу цIыхубэм я 
дежкIэ къыпхуэмылъытэным хуэдиз къа-
ру иIащ, абы зиужьынымкIэ Iэмалы щIэ-
хэр къыхузэIуихащ. Дэ пщIэшхуэ яхудощI 
Къэбэрдей-Балъкъэрыр ухуэным, абы зи-
ужьыным зи Iущагъ, лэжьыгъэ, къару 
езыхьэлIахэм, дрогушхуэ ди лъахэгъу 
куэ дым я лIыхъужьыгъэхэм, лэ жьыгъэфI-
хэм, къэралми дуней псоми щыцIэрыIуэ 
къэрал къулыкъущIэхэмрэ щIэныгъэлI-
хэмрэ, усакIуэхэмрэ тха кIуэ хэмрэ, музы-
кантхэмрэ спортсменхэмрэ я зэфIэкIхэм. 
Дэ ди къалэныр нэхъыжьхэм я хабзэфI-
хэм пытщэнырщ, Къэ бэрдей-Балъ къэ-
рым и ехъулIэныгъэхэр дгъэбэгъуэ нырщ, 
дыщалъхуа щIыналъэр нэхъри ефIэ кIуэ-
ным хьэлэлу ды хуэлэжьэнырщ.

Нобэ республикэм ехъулIэныгъэкIэ ща-
гъэзащIэ иджырей инвестицэ проектхэр, 
промышленностымрэ мэкъумэш Iэна-
тIэмрэ, узыншагъэр хъумэнымрэ егъэ-
джэ ныгъэмрэ, спортымрэ туризмэмрэ 
къыщыхалъхьэ жэрдэмыщIэхэр, жы джэ-

ру къагъэIэрыхуэ бжыгъэр зи лъабжьэ 
технологиехэр. Республикэм и зыужьыны-
гъэм и унэтIыныгъэ нэхъыщ хьэм и му-
радыр цIыхухэм я псэукIэу къы зэрыгуэкI 
пщалъэхэм изагъэхэр егъэ фIэ кIуэнырщ: 
Къэбэрдей-Балъкъэрым щыщ дэтхэнэ зы 
цIыхури абы и унагъуэри тыншу, зыхуей 
хуэзэу псэунырщ; езым и зэфIэкIымрэ 
зэчиймрэ къигъэлъэгъуэ нымкIэ Iэмал 
иIэнырщ; гугъуехь хэхуэмэ, абыхэм щы-
хъума зэрыхъуну хэкIыпIэхэр иIэнырщ; я 
сабийхэм я къэкIуэнумкIэ адэ-анэхэр мы-
гузэвэнырщ; нэхъыжьхэм гулъытэ яхуэ-
щIынырщ; щалъхуа республикэм цIыху-
хэр ирипэгэнырщ.

Илъэс къакIуэ дэ дгъэлъэпIэнущ тхы дэ 
мыхьэнэ зиIэ пIалъэр - Къэбэрдей- Балъ-
къэр Республикэр къызэрызэрагъэ пэщрэ 
илъэси 100 зэрырикъур. Къэбэрдей-Балъ-
къэрым и илъэсищэ гъуэгуанэм къри-
кIуахэр щыхьэт тохъуэ ди ехъулIэныгъэ 
 псоми я лъабжьэу щытыр дэтхэнэ  зыми 
егугъуу и лэжьыгъэр игъэ зэщIэныр зэ-
рыарар. Шэч  къытесхьэркъым, дэ зы-
хуэдгъэувыжа  къалэнхэр, дызэдегугъу-
мэ, зэрытхуэгъэ зэ щIэнум, дыщалъхуа 
Къэ бэрдей-Балъ къэрым адэкIи нэхъри 
зэ рызед гъэу жьыфынум.

Ди къарур зыхэлъыр ди зэкъуэтыны-
гъэрщ. Ди текIуэныгъэхэр къызыдэкIуэ-
нури аращ.

Республикэм щыпсэу псоми си гум 
къыбгъэдэкIыу сынывохъуэхъу мамыру, 
фыузыншэу, ехъулIэныгъэхэр фиIэу, зэ-
Iузэпэщу фыпсэуну.

МахуэшхуэмкIэ, си хэкуэгъу лъапIэхэ!

Къэбэрдей-Балъкъэр Республикэм и Iэтащхьэ КIуэкIуэ Казбек 
Республикэм и махуэм теухуа и хъуэхъу

Мыхьэнэшхуэ зиIэ гуфIэгъуэ

Къэбэрдей-Балъкъэр Республикэм и къэрал
дамыгъэхэр тыным и IуэхукIэ

Къэбэрдей-Балъкъэр Республикэм
и Iэтащхьэм и Указ

«Къэбэрдей-Балъкъэр Республикэм и пащхьэм щиIэ фIыщIэхэм папщIэ» 
орденыр Ласицкене М. А. етыным и IуэхукIэ

Къэбэрдей-Балъкъэр Республикэм
и Iэтащхьэм и Указ

Политикэ партхэм я унафэщIхэм
КъБР-м и Iэтащхьэр яIущIащ

ЦIыхухэм я псэукIэр 
егъэфIэкIуэнырщ я мурадыр

КъБР-м и Къэралыгъуэмрэ респуб-
ликэм и къалащхьэм и махуэмрэ и пэ 
къихуэу, шыщхьэуIум и 31-м рес-
публикэм и Парламентым щагъэлъэ -
пIащ щIыналъэм и хабзэу бзыху ор-
ганым, парламентаризмэм, щэнхаб-
зэм, узын шагъэр хъумэным, егъэ-
джэныгъэм, социальнэ политикэм, 
экономикэм, щIыуэпсыр хъу мэным, 
жылагъуэ гъащIэм, нэ гъуэщI унэ-
тIыныгъэхэм я зыу жьы ныгъэм хэлъ-
хьэныгъэфI хуэзыщIа, къыхаха Iэ-
щIа гъэм хуэпэж лэжьа кIуэ пажэхэр.

КъБР-м и Парламентым и УнафэщI 
Егоровэ Татьянэ зэIущIэм ирагъэблэ-
гъа IэщIагъэлI нэхъыфIхэм, зи Iэна-
тIэм зэфIэкI щызиIэ лэжьакIуэхэм 
республикэм и Къэралыгъуэм и ма-
хуэш хуэмкIэ ехъуэхъуащ, узыншагъэ, 
гуфIэгъуэ, ехъулIэныгъэ яIэу дяпэкIи 
илъэс куэдкIэ я IэнатIэр ирахьэкIыну 
зэри гуапэр жиIащ икIи  КъБР-м и 
Парламен тым и щIыхь тхылъ хэмрэ 
удз гъэгъахэмрэ зыхуа гъэфэщахэм 
яритыжащ. 

ЯгъэлъэпIахэм ящыщщ КъБР-м и 
 хабзэубзыху органым, парламентариз-
мэм зегъэужьыным хэлъхьэныгъэфI-
хэр хуэзыщIхэу Прытков Михаилрэ 
ХьэIупщы Арсенрэ. Апхуэдэу Урысей 
Федерацэм и Федеральнэ Зэхуэсым 

Парламентым нэхъыфIхэр щагъэлъапIэ ФедерацэмкIэ и Советым и Унафэ-
щIым и ЩIыхь тхылъыр хуагъэ фэщащ 
Га заев Мысхьуд, УФ-м пар ламен та риз-
мэм зыщегъэужьыным хэлъ хьэ ны-
гъэфI зэрыхуищIымрэ республикэм 
 закон къыдэзыгъэкI и органыр зэрыри-
гъэфIакIуэмрэ папщIэ.

КъБР-м и Парламентым и ЩIыхь 
тхылъыр иратащ узыншагъэр хъумэ-
ным кIэ IэнатIэм хэлъхьэныгъэфI хуэ-
зыщIхэу Иуан Маринэ, Кумыщ Анзор, 
Тогузае вэ Залинэ, Къуэдзокъуэ Ка-
ринэ, Бикбулатовэ Алия, Бэрсэдж Та-
тьянэ,  Къулътырбей Мурат сымэ, 
нэгъуэщI хэми. Егъэджэныгъэм къыхэ-
жаны кIауэ ягъэлъэпIахэм ящыщщ 
Езауэ Мадинэ, Хъуэст ФатIимэ. Со-
циаль нэ политикэ, экономикэ унэ-
тIыныгъэм егугъуу щыла жьэу къа-
гъэлъэгъуахэщ Уэркъ Алим, Ашэбо-
къуэ  Джульеттэ, Умар Ритэ, Тонконог 
Аннэ, Тхьэбысым Ас кэр сымэ. ЦIыхум 
и  хуитыныгъэр хъумэным теухуа 
унэтIыныгъэм хэлъ хьэ ныгъэфIхэр хуэ-
зыщI хэм ящыщу я цIэ къраIуащ КIуэ-
кIуэ Заретэ, Ткаченкэ Ольгэ, Ирыгу 
Мухьэрбэч сымэ. 

Зэхыхьэ гуапэр иуха нэужь абы хэта-
хэм КъБР-м и Парламентым и бжэ-
Iупэм деж зэгъусэу сурэтхэр щызытра-
гъэхащ. 

ТЕКIУЖЬ Заретэ.

Хэкуп сэхэр - Захуагъэм и 
 телъхьэу» социалист поли-
тикэ партым КъБР-м щиIэ 
щIыналъэ къудамэм и Сове-
тым и унафэщI Кебеков 
Владимир, «Российская 
объ единенная демократи-
ческая партия «Яблоко» 
Урысейпсо политикэ пар -
тым и Къэбэрдей-Балъкъэр 
щIыналъэ къудамэм и уна-
фэщI Куч мезов Хьэким, 
«Урысей Федерацэм и Ком-
мунист парт» политикэ пар-
тым и Къэбэрдей-Балъкъэр 
республикэ къудамэм и япэ 
секретарь Пащты Борис, 
«ЩхъуантIэхэр» Урысей эко-
логие партым и щIыналъэ 
 къудамэу КъБР-м щыIэм и 
унафэщI Щхьэгъэпсо Сэ-
фарбий.

ЗэIущIэм щытепсэ лъы-
хьащ 2021 гъэм екIуэкIыну 
хэхыныгъэхэм партхэм зэ-
ры зы хуагъэхьэзыр щIыкIэм.

Джэш Вячеслав жиIащ 

IэIэтыр респуб ликэм и щIы-
налъэ хэхакIуэ комиссэу 
 13-мрэ участкэ 355-мрэ къы-
зэрызэрагъэпэщынур. Хэ-
хы ныгъэхэр зэрекIуэкIыр я 
нэIэм щIэтынущ кIэлъып-
лъакIуэ 710-м, ахэр зэры лэ-
жьэну щIыкIэм щыхагъэ-
гъуэзащ КъБР-м и Жыла-
гъуэ палатэм. ХэхыпIэхэм 
шынагъуэншагъэр къыщы-
зэгъэпэщыным, санитар-
эпидемиологие хабзэхэм 
 тетыным ехьэлIа Iуэхухэри 
зэтраухуащ.

Партхэм я унафэщIхэм 
къыхагъэщащ республикэм 
и Iэтащхьэм хэхыныгъэхэм 
ипэ къихуэу зэрыIущIам, 
КъБР-м и ХэхакIуэ комис-
сэмрэ КъБР-м и Iэтащхьэм 
и  Администрацэмрэ сэбэ-
пы нагъ къыдэ кIуэу, зэIухауэ 
зэрыпыщIам мыхьэнэшхуэ 
зэриIэр икIи я лэжьыгъэм 
щынэхъыщхьэхэмрэ къэ-
кIуэну зэманым зэфIагъэ-
кIыну я мурадхэмрэ я гугъу 
ящIащ. КIуэкIуэ Казбек зэIу-
щIэм и кIэм къыхигъэщ-
хьэхукIащ республикэм зы-
къыщызыгъэлъэгъуа поли-
тикэ парт псоми я мурадхэр 
зы Iуэхум - цIыхухэм я псэу-
кIэр егъэфIэкIуэным - зэры-
теухуар.

ЗЭIУЩIЭР къыщызэIуи-
хым КIуэкIуэ Казбек жиIащ 
Къэралыгъуэм и махуэм ди 
лъахэм дежкIэ мыхьэнэш-
хуэ зэриIэр, ар зэныбжьэ-
гъугъэм, зэгурыIуэныгъэм, 
зэкъуэтыныгъэм я нэщэнэу 
зэрыщытыр. «Нобэрей ма-
хуэр ди лъэпкъхэм я псэу-
кIэм и зыужьыныгъэм и 
 къежьапIэу къэплъытэ хъу-
нущ, политикэ, экономикэ, 

Лъахэм и зыужьыныгъэм хущIэкъухэр

псэукIэ ухуэкIэр хуэм- 
хуэмурэ щызэтеува лъэ хъэ-
нэхэр къызэднэкIри, сыт и 
лъэныкъуэкIи зыхуей хуэзэ, 
нэхъри едгъэфIэкIуэну ды-
зы хуэпабгъэ республикэ 
диIэ хъуащ. БлэкIа илъэс-
хэм ди хэгъэгум ехъулIэны-
гъэ куэд зыIэригъэхьащ. 
Тхы дэм уриплъэжмэ, гулъы-
тэншэу къэбгъанэ хъуну-
къым Къэбэрдей-Балъкъэ-

рым къикIуа гъуэгуанэм 
щыщ зы Iыхьи», - жиIащ 
КIуэкIуэм. 

Iэтащхьэм и къэпсэлъэ-
ныгъэм дыщIигъуащ нобэ 
гулъытэ гуапэ зыхуащIу 
 кърагъэблэгъахэр щэнхаб-
зэ, ухуэныгъэ, егъэджэны-
гъэ, спорт, щIэныгъэ, мэкъу-
мэш, узыншагъэр хъумэ-
ным кIэ IэнатIэхэм псэ хьэ-
лэлкIэ пэ рыт, илъэс куэд 
щIауэ зи  лъахэм и зыу жьы-
ныгъэм хуэлажьэ IэщIа-
гъэлI щып къэхэр зэрыарар. 
Я IэнатIэм жэуаплыныгъэш-
хуэ хэлъу зэрыпэрытым къи-
щы нэмыщIауэ, я дуней те-
ты кIэкIи щапхъэ ягъэлъа-
гъуэу, я IэщIагъэм къыхуи-
гъэув къа лэнхэм пэлъэщы-
фу, къэ зылъхуахэм яхуэфа-
щэу зэрыпсэум щхьэкIэ 

дэтхэ нэми къэрал гулъытэ 
къы зэрилэжьыр жиIащ 
КIуэ кIуэм. ИкIи абы щхьэкIэ 
фIы щIэ яхуищIри, Къэралы-
гъуэм и махуэмкIэ ехъуэ-
хъуащ. 

Урысей Федерацэм и 
Президентым къыбгъэдэкI 
ФIы щIэ тхылъкIэ ягъэлъэ-
пIащ Волонтёр Iуэхум зе-
гъэу жьы нымкIэ центру 
 КъБР-м щы Iэм и унафэщI 
Алексейчик Татьянэрэ 
 КъБР-м цIыхухэр егъэ джэ-
нымкIэ, щIэны гъэм рэ щIа-
лэгъуалэм я IуэхухэмкIэ и 
министрым и къуэдзэ Мо-
каев Ашэмэзрэ. 

Къэбэрдей-Балъкъэр Рес-
публикэм и ЩIыхь тхылъкIэ 
ягъэпэжащ зыпэрыт Iэна-
тIэм хэлъхьэныгъэ ин хуэ зы-
щIахэу, псэ хьэлэлкIэ щIы-

налъэм хуэлажьэхэу Бажэ 
Дотий, Iэщын Жаннэ, Зали-
ханов Къанщобий сы мэ. 
КъБР-м и архитектор, ар-
тист, дохутыр, егъэджа кIуэ, 
ухуакIуэ, нэгъуэщI Iэна-
тIэхэм жыджэру пэрытхэу 
КIуэкIуэ Казбек игъэ лъэ-
пIащ цIыху 19. ЦIыхуитIым 
КъБР-м и Iэтащхьэм къыб-
гъэдэкI ЩIыхь тхылъ яри-
тащ. 

КъБР-м и Iэтащхьэм и 
УнафэкIэ Урысейм спортым-
кIэ щIыхь зиIэ и мастер, 
Олимп джэгухэм щытекIуа 
Ласицкене Марие «Къэ-
бэрдей-Балъкъэр Респуб-
ликэм и пащхьэм щиIэ фIы-
щIэхэм папщIэ» орденыр 
хуагъэфэщащ, физическэ 
щэнхабзэмрэ спортымрэ я 
зыужьыныгъэм и гуащIэ зэ-
рыхилъхьам, спортым ехъу-
лIэ ныгъэшхуэхэр зэрыщы-
зы Iэригъэхьам папщIэ. Абы 
и тренер Габрилян Геннадий 
КъБР-м и Iэтащхьэм къыб-
гъэдэкI ФIыщIэ тхылъ ира-
тащ. 

Апхуэдэуи Марие Токио 
щекIуэкIа Олимп джэгухэм 
зэрыщытекIуам папщIэ сом 
зы мелуан тыгъэу иратыну 
унафэ ищIащ КъБР-м и 
Правительствэм. Олимп 
джэгухэм хэта Акименкэ 
Михаили сом мин 250-кIэ 
хуэупсэнущ. Тренерхэу Габ-
рилян Геннадийрэ Артамо-
нов Артуррэ спортсменхэр 
зэрагъэхьэзырам папщIэ 
абыхэм ирата ахъшэ сау-
гъэтым и ныкъуэм хуэдиз 
езыхэми хухахынущ. 2021 
гъэр иухыху ахъшэ саугъэт-
хэр иратынущ зэхьэзэхуэ 
 зэ мылIэужьыгъуэхэм щы-
текIуа спортсмени 140-м. 

НЭЩIЭПЫДЖЭ Замирэ. 

Хабзэ зэрыхъуам тету, фокIадэм и 1-м, КъБР-м и 
Къэралыгъуэм и махуэр щагъэлъапIэм ирихьэлIэу 
 КъБР-м и Iэтащхьэ КIуэкIуэ Казбек щIыхь, фIыщIэ 
тхылъхэмрэ къэрал дамыгъэхэмрэ яритащ зыпэрыт 
 IэнатIэм къыщыхэжаныкIа IэщIагъэлI пажэхэм. ЗэIу-
щIэм кърихьэлIащ КъБР-м и Парламентым и спикер 
Егоровэ Татьянэ, КъБР-м и Правительствэм и УнафэщI 
Мусуков Алий, УФ-м и Федеральнэ Зэхуэсым и Къэрал 
Думэм и депутатхэу Щхьэгуэш Адэлбийрэ Геккиев 
 Зауррэ, министрхэр, нэгъуэщI къулыкъущIэхэр. 

Къэбэрдей-Балъкъэрым 
и къэралыгъуэу совет влас-
тым къыдэунэхуар зэте-
гъэу вэным хуэунэтIауэ лэ-
жьыгъэшхуэ зэфIагъэ -
кIащ Къалмыкъ БетIал, 
Энеев Магомед, Къатхъэн 
Назир сымэ зи пашэ ди 
 лъахэгъухэм. Абы къы дэ-
кIуэуи, политикэ, экономи-
кэ, социальнэ, щэнхабзэ я 
лъэныкъуэкIэ ди щIына-
лъэм хъарзынэу зиужьащ, 
зэман кIэщIым къриу-
быдэу индустриально-мэ-
къумэш область, къы кIэ-
лъыкIуэу конституцэкIэ 
щIэ гъэбыда автоном рес-
публикэ хъуащ.

ДИ щIыналъэм и тхыдэм 
увыпIэшхуэ щызыубыд лъэ-
хъэнэщ 30 гъэхэр. А зэ-
маным ди республикэм и 
мэкъумэш IэнатIэхэм зэ-
дэууэ заужьырт, зэхьэзэхуэ 
зэмылIэужьыгъуэхэр щызэ-
щIэп лъэрт. Къэбэрдей- 
Балъкъэрыр лэжьэкIэ пэ -
ры тым и еджапIэ хъуат. Кол-
хозхэтхэм я япэ союзпсо 
 съездым ди щIыналъэм и 
цIэр къэрал псом щыпашэ 
областихым языхэзу къыщ-
раIуат. 1934 гъэм Ленин ор-
деныр япэ дыдэу зратахэм 
дащыщт. А дамыгъэ лъа-
пIэр къыпэкIуат колхозхэр 
зэхэшэнымкIэ диIа ехъу-
лIэныгъэ нэрылъагъухэм. 
Ди щIыналъэм Iэщыхъуэрэ 
гъавэгъэкIыу мин 17,7-м 
щIи гъур лэжьыгъэм щыпа-
шэт. 

1935 гъэм щэкIуэгъуэм и 
4-м Кавказ Ищхъэрэ край-
исполкомымрэ ВКП (б)-м и 
Кавказ Ищхъэрэ крайко-
мымрэ унафэ къащтауэ щы-
тащ колхоз нэхъыфIхэр 
ягъэ  гушхуэну, пэрытхэм я 
зэфIэкIыр хэIущIыIу ящIы-
ну. Ди хозяйствэхэм ящыщу 
Кировым (Зеикъуэ), Анд-
реевым (Кэнжэ), Къалмы-
къым (Шэджэм Ищхъэрэ) я 
цIэхэр зезыхьэ, «Псыгуэн -
су» (Псыгуэнсу), «Ленинцы» 
(Новэ-Ивановскэ) колхозхэр 
крайм и ЩIыхь пхъэбгъум 
иратхат. А илъэс дыдэм и 
дыгъэгъазэм ди хозяйствэ 
27-м къэрал дамыгъэ лъа-
пIэхэр къыхуагъэфэщащ. 
Абыхэм ящыщу Мысос-
тышхуэ Былэ, колхоз тхьэ-
мадэ Къуий БатIэ, бригадир 
Яковенкэ Михаил сымэ Ле-
нин орденыр, хозяйствэ 
 уна фэщIхэу Блэныхь Темыр-
къан, Темыржан Хьисэ, бри-
гадирхэу Спивак Михаил, 
Къарэ Мусэ, КIуащ Мухъ-
тар, Къэрмокъуэ Лэкъумэн, 
Тихоненкэ Пётр, Чурсин Ми-

Мы махуэхэм ди республикэм егъэ-
 лъапIэ къэралыгъуэ зэригъуэтрэ 
илъэси 100 зэрырикъур. Сыт хуэдэу 
щыта а лъэхъэнэр ди щIыналъэм и 
дежкIэ? Дауэ, сыт хуэдэ лъэпощхьэ-
похэмрэ гугъуехь инхэмрэ къы зэ-
ранэкIа ди цIыхухэм, ехъулIэныгъэ-
хэмрэ гуфIэгъуэшхуэхэмрэ я псэм 
зыхищIа а гъуэгуанэр къыщакIум? 
Абыхэм я жэуапыр къозытыфыну, 
блэкIам худиIапхъэ гупсысэр зыу-
нэтIыфыну щыIэ Iэмалхэм ящыщщ 
ди лъэпкъ архивхэм щахъумэ дэф-
тэрхэр. КъБР-м и Архив къулыкъу-
щIапIэм иджырей тхыдэм и дэф-
тэрхэр хъумэнымкIэ и IэнатIэм и 
унафэщIу илъэс куэдкIэ лэжьа Ащ-
хъуэт Раисэ  ди республикэм и 
тхыдэм фIыуэ щы гъуазэ, щIына-
лъэм и къэхъукъащIэ блэкIахэм яIа 
мыхьэнэр зыхэзыщIэ, ахэр блэкIам-
рэ  нобэмрэ зэпызыщIэу, къэкIуэнум 
дыхуэзыунэтI  Iуэ хугъуэу зэ ры-
щытыр къызыгурыIуэ лэжьакIуэ гу-
мызагъэт. Ащхъуэтыр ящыщщ ди 
щIыналъэм и зыужьыныгъэм гурэ 
псэкIэ хуэлэжьа хэкуп сэхэм. 

КъБР-м щэнхабзэмкIэ щIыхь зиIэ и 
лэ жьакIуэ, республикэм и жылагъуэ 
Iуэхухэм жыджэру хэта Ащхъуэт Раи- 
сэ КъБАССР-м и Тэрч щIыналъэм 
 хиубыдэ Красноармейскэ къуажэм 
1948 гъэм къыщалъхуащ. Ащхъуэтхэ 
Мухьэмэдрэ КIуэкIулицэрэ я уна-
гъуэшхуэм къыщыхъуащ ар. Адэ-анэм 
зэдагъуэтащ икIи зэдапIащ  щIалиплIрэ 
хъыджэбзиплIрэ: Юрэ,  Рудольф, Алик, 
Валерэ, Майе, Раисэ, Ларисэ, Свет-
ланэ сымэ. ЗэгурыIуэрэ зэдэIуэжрэ 
зэрылъ унагъуэ насыпы фIэм иса бын 
псори нэхъыжьхэм  щIапIыкIащ адыгэ 
хабзэмрэ нэмы сымрэ. Абыхэм ящыщ 
дэтхэнэми  щIэ ныгъэрэ зэрыпсэун 
IэщIагъэрэ ира гъэгъуэтащ, гъащIэми 
лъэ быдэ-кIэ хагъэувэфащ. 

Я жылэм илъэсий школыр ехъу-
лIэныгъэкIэ къыщиухри, Раисэ Нал-
шык дэт педучилищэм егъэджакIуэ 
IэщIагъэр щызригъэгъуэтащ. Егъэ-
джакIуэ ныбжьыщIэм лэжьэн щы -      
щIи дзащ Тэрч районым хыхьэ Уро-
жайнэ къуажэм дэт курыт школым. 
ИужькIэ лэжьыгъэм щыпищащ Нал-
шык къалэм и курыт школ №1-м. 
Лэжьыгъэм щIэх дыдэу хэзэгъа икIи 
IэщIагъэм и щэхухэм ящыщ куэд 
къызэIузыха бзылъхугъэ жыджэрым  
гу лъамытэу къэнакъым. Куэд дэмы-
кIыу Раисэ ягъэуващ егъэджакIуэ 
 ныбжьыщIэхэм я къалэ советым и 
унафэщIу. АдэкIэ комсомол лэ жьы-
гъэми дихьэхащ. 1969 гъэм щегъэ-
жьауэ 1983 гъэм нэсыху Ащхъуэтыр 
щытащ ВЛКСМ-м и Налшык къалэ 
 комитетым, ВЛКСМ-м и Къэбэрдей-
Балъкъэр обкомым, КПСС-м и Къэ-
бэрдей-Балъкъэр обкомым я ап-             
паратхэм я лэжьакIуэу. 

Тхыдэ гъуэгуанэ купщIафIэ къэ-
зыкIуащ, щIыхьрэ пщIэрэ зы-
хуащIщ, зыми емыщхь теплъэ дахэ 
зиIэщ Налшык. 1921 гъэм фокIа-            
дэм и 1-м ар хъуащ Къэбэр дей-
Балъкъэр автоном областым и къа-
лащхьэ. 1936 гъэм и дыгъэ гъазэм и 
5-м - КъБАССР-м, иужькIэ, 1991 гъэм 
- КъБР-м я щыхьэрщ. 

ИДЖЫРЕЙ тхыдэджхэм къызэра-
лъытэмкIэ, Кавказ къуршышхуэм и 
жьэгъум щIэлъ мэзылъэ щIыпIэм 
щежэх псы уэрым и Iуфэм 1724 гъэм 
къетIысэкIащ пщыхэу Къетыкъуэ 
 Аслъэнбэч, Тэтэрхъан Жамбот, Жан-
хъуэт Кушыку сымэ я жылэхэр. 
Иджыпсту Налшык зэрыс щIыпIэр 
 Къетыкъуэпщым и хэщIапIэу щытауэ 
жаIэ. Ауэ щыхъукIэ, а илъэсым къы-
щыщIидзащ къалащхьэм и тхыдэм, 
абы  и  ухуэныгъэмрэ   зыужьыныгъэм-
рэ. 

Урыс-Кавказ зауэм и лъэхъэнэм 
Налшык  слобода  хъуащ,  иужькIэ 
 зауэ быдапIэ статусыр Iуахыжри, 
граждан унафэ щызекIуэ жылэу 
 яубзыхуащ. Слободар къалэ щащIар 
Жэпуэгъуэ революцэ иныр иухыу Со-
вет властыр щIыпIэм щагъэува 
нэужьщ. 1921 гъэм, фокIадэм и 1-м, 
Урысейпсо гъэзэщIакIуэ комитет 
 нэхъыщхьэм унафэ къищтащ Нал-
шык зи къалащхьэ Къэбэрдей ав-
тономнэ щIыналъэ яухуэну. Ди щIы-
налъэм и къалащхьэ хъуа нэужь, 
 Налшык теуващ зыужьыныгъэ ма-
хуэм и лъагъуэм. Хэхъуэрт абы дэс 
цIыхухэм я бжыгъэм, къалэ эконо-
микэм, промышленностым я зэфIэ-
кIым,  апхуэдэуи  заузэщIырт   бгъэ-
дэлъ курорт Iэмалхэм. ЗыIэригъэхьэ  
ехъу лIэныгъэхэм цIэрыIуэ ищIа щIы-
налъэм щекIуэкI мамыр гъащIэр 
 къы зэпиудауэ щытащ 1941 гъэм къэ-
хъея Хэку зауэшхуэм. 

Нэмыцэ зэрыпхъуакIуэхэр Нал-        
шык щыдэса зэман кIэщIым къриу-
быдэу хэщIыныгъэшхуэ игъуэтащ 
 къалащхьэм и экономикэм. Нал-
шыкдэс мини 9-м щIигъум я псэр 
ятащ ди къэралым и хуитыныгъэм 
 папщIэ. Хэку зауэшхуэм щызэрахьа 
лIыгъэмрэ хахуагъэмрэ щхьэкIэ къа-
лэм щыщ цIыхуи 8-м хуагъэфэщауэ 
щытащ «Совет Союзым и ЛIыхъужь» 
цIэ лъагэр, къалэдэс мини 10-м 
 щIи гъум иратащ нэгъуэщI къэрал 
 дамыгъэ лъапIэхэр. МафIае илъэс-       
хэм зэрихьа лIыгъэм папщIэ 1985 
гъэм Налшык къыхуагъэфэщауэ щы-
тащ Хэку зауэ орденым и 1-нэ на-
гъыщэр. УФ-м и Президентым и 
УнафэкIэ 2010 гъэм Налшык къы-
фIащащ «Зауэ щIыхьым и къалэ» цIэ 
лъапIэри. 

Совет Союзым и лъэхъэнэм Нал-
шык цIэрыIуэ хъуауэ щытащ бгъэ-
дэлъа промышленнэ зэфIэкIымкIэ. 
ЗыгъэпсэхупIэ щIыпIэу зэрыщытым 
къыдэкIуэу, ди къалащхьэм зы-
щаужьауэ щытащ электроникэ, ма-
шинэ ухуэныгъэ, металлургие Iэна-
тIэхэм. 

ЛIэщIыгъуэ блэкIам и 90 гъэхэм 
къэралым щекIуэкIа зэхъуэкIыныгъэ 
ткIийхэми пхыкIыфащ къалащхьэр. 
Нобэ ар зыужьыныгъэмрэ зыузэ  щIы-
ныгъэмрэ я гъуэгум ирикIуэ, гъа- 
щIэм и лъэныкъуэ куэдкIэ зэфIэкI 
 лъагэхэр зыбгъэдэлъ жылэ Iума -
хуэщ. Къалэм и унафэм щIэтщ абы 
къедза жылэхэу Белая Речкэ, Кэнжэ, 
Хьэсэней, Iэдииху. Абыхэми заужь, 
заукъуэдий, экономикэ, щэнхабзэ, 
егъэджэныгъэ-гъэсэныгъэ IуэхущIа-

Ди  блэкIамрэ  нобэмрэ  зэпызыщIэ

Насыпым и нэщэнэ
налыр зи дамыгъэ

пIэхэр къыщызэIуах. Социальнэ 
 мы хьэнэ зиIэ ухуэныгъэ инхэр щы-
зэфIах Налшык. Абыхэм ящыщщ 
школыщIэхэр, щэнхабзэ IэнатIэ щIэ-
хэр,  транспорт линиещIэхэр, дин 
 Iуэ ху щIапIэхэр, нэгъуэщIхэри. Нэгъа-
бэ къызэIуахащ еджакIуэ 1224-рэ зы-
щIэхуэ, метр зэбгъузэнатIэ мин 26-рэ 
зыубыд, егъэджэныгъэ-гъэсэсны-
гъэм сыт  и лъэныкъуэкIи хуэщIа 
курыт школ №33-р. Гъэсэныгъэ екIурэ 
ку-рыт щIэныгъэрэ зыгъуэта ныбжьы-
щIэхэм я зэфIэкIхэм щыхагъахъуэ 
Налшык дэт еджапIэ нэхъыщхьэхэм. 
Апхуэдэхэщ зи къэхутэныгъэхэмкIэ 
къэралым, хамэ щIыпIэхэм цIэрыIуэ 
щыхъуа ди щIэныгъэ IэнатIэхэу Бэр-
бэч ХьэтIутIэ и цIэр зезыхьэ Къэбэр-
дей-Балъкъэр къэрал университе-
тыр, КIуэкIуэ Валерий и цIэр зыфIа-
ща Къэбэрдей-Балъкъэр къэрал 
 мэкъумэш университетыр, Кавказ 
Ищхъэрэм ГъуазджэхэмкIэ и инсти-
тутыр, Бгы лъагэ геофизикэ инс-
титутыр, Къэбэрдей-Балъкъэрым Гу-
манитар къэхутэныгъэхэмкIэ и щIэ-
ныгъэ институтыр, нэгъуэщIхэри. 

Къалэм щаухуэ Театрхэм я Уар-
дэунэ. Налшык и зыгъэпсэхупIэ щIы-
пIэхэм щыIэ кIапсэ гъуэгухэр зэра-
гъэпэщыж, ирагъэфIакIуэ. Абыхэм 
цIыхухэр дашынущ къалащхьэм 
къыщ хьэщыт Iуащхьэ лъагэхэм я 
 щыгум. 

Къалащхьэм игъуэт социально- 
экономикэ зыужьыныгъэр иужьрей 
лъэ хъэнэм нэрылъагъущ. Про-
мышленностым, ухуэныгъэм, сату, 
транспорт IэнатIэхэм къыщалэжь 
мылъкум хэпщIыкIыу хэхъуащ. 
 Хуабжьу заубгъуащ сотовэ связым 
и Iэ натIэхэм, цIыхухэм я гъащIэр 
нэхъ тынш ящIу. Социально-эконо-
микэ  къару лъэщу къалъытэ къа-
лэм хьэ рычэт Iуэхум лъабжьэ быдэ 
зэры щигъуэтар. Мы зэманым Нал-
шык  щолажьэ хьэрычэтыщIэ Iуэху-
щIапIэ минхэр. Экономикэм хэлъ-
хьэ ныгъэ   ин хуэзыщI а IэнатIэм и 
фIыгъэ куэд хэлъщ Налшык зэры-
зиужьым. 

Налшык дэтщ дунейпсо мыхьэнэ 
зиIэ аэропорт. Кхъухьлъатэхэм на-
пIэзыпIэм унагъэсынущ къэралым и 
щыхьэр Москва, ди Хэкум, хамэ 
щIыпIэхэм я къалэ зэхуэмыдэхэм. 
Налшык и курыкупсэм итщ гъущI 

 гъуэгу станцышхуэ. АбыкIэ къалэр 
пыщIа мэхъу къэралым и нэгъуэщI 
щIыналъэхэм. Иджыблагъэ къызэ-
Iуахащ «Налшык - Ищхъэрэ» авто-
вокзалыщIэ. Ар къызыхуэт щымыIэ 
ухуэныгъэ инщ, цIыхум я тыншы -        
гъуэ куэд къыщылъытауэ. Апхуэдэ 
дыдэ вокзалышхуэ щаухуэ Налшык и 
ипщэ къыдэлъэдапIэми. 

Республикэм къэралыбзэу щы-
гъэува бзищымкIэ - урысыбзэмкIэ, 
ады гэбзэмкIэ, балъкъэрыбзэмкIэ - 
лэ жьыгъэр щызэфIах IуэхущIапIэ -
хэм. А бзэхэмкIэ Налшык къыщыдокI 
ин-цIыкIуми газетрэ журналу пщIы 
бжыгъэхэр. Абыхэм ящыщу нэхъ цIэ-
рыIуэхэщ КъБР-м и Парламентымрэ 
Правительствэмрэ я газетхэу «Адыгэ 
псалъэ», «Кабардино-Балкарская 
правда», «Заман», къэрал газетхэу 
«Со ветская молодежь», «Горянка». 
Къалащхьэм дунейм къыщытехьэ 
журнали 6-м щыщу щыр сабийхэм 
 папщIэ къыдокI. Налшык щолажьэ 
«Эльбрус», «Печатный двор», «Котля-
ровхэ» тхылъ тедзапIэхэр, «Тетра-
граф» полиграф комбинатыр, нэ-
гъуэщI уней тедзапIэхэри. 

Къэралпсо мыхьэнэ зиIэ курорт 
щIыналъэщ ди къалащхьэр. Абы и 
 зыгъэпсэхупIэхэм нал щIыкIэу къа-
докIуэкI Iуащхьэ лъагэхэр. Абыхэм           
ар щахъумэ жьапщэшхуэхэмрэ бо-
рэнхэмрэ. ЩхъуантIагъэкIэ, хьэуа 
 къабзэрэ дыгъэ нурымкIэ Тхьэр 
къыхуэупсащ Налшык и щIыуэпсым.

Республикэм и къалащхьэм щоп-
сэу  КъБР-м и цIыхухэм я процент               
33-р. Лъэпкъи 100-м щIигъум къахэ-
кIа цIыхухэр дэсщ мы зэманым 
 Налшык. Зыщыщ лъэпкъымрэ зэра-
хьэ динымрэ емылъытауэ, ахэр ху-
щIокъу зэгурыIуэрэ зэдэIуэжу зэрызэ-
дэпсэуным. Щэнхабзэ зэпыщIэны-
гъэхэм нэхъри ягъэбыдэ лъэпкъхэм 
яку дэлъ мамыр зэхущытыкIэр, зым 
адрейм хуиIэ шыIэныгъэр, пщIэр. 

Дэтхэнэ ехъулIэныгъэми и щIы багъ 
къыдэлъщ цIыху гуащIэрэ акъылрэ. 
Илъэс зэхуэмыдэхэм Налшык и 
 уна фэщIу лэжьащ Хъурей Мухь эдин 
Тыкъуэ и къуэр, Тхьэмокъуэ Хьэж му-         
сэ Къасым и къуэр, Шэру Мухьэмэд 
ХъуатIэ и къуэр, ГъукIэпщ Мусэрбий 
Мухьэмэд и къуэр, Дыду Владимир 
Зырамыку и къуэр, Лъостэн Георгий 
Чэлимэт и къуэр, Исмэхьил Алий 
Исмэхьил и къуэр, Сэхъу Владимир 
Къасболэт и къуэр, Хъурей Феликс 
Ахьмэд и къуэр, Сыжажэ Валерэ 
 Хъусен и къуэр, Берд Хьэзрэталий 
Александр и къуэр, Хьэмгъуокъу 
 Леонид Башир и къуэр, Хьэгъэс За-
лымджэрий Iэбузед и къуэр, Къуэ-
дзокъуэ Мухьэмэд Мартин и къуэр, 
Алэкъей Арсен Михаил и къуэр. 
Иджыпсту Налшык къалэ админи-
страцэм и унафэщIщ Ахъуэхъу Тай-
мураз. Зи цIэ къитIуа дэтхэнэми и 
 гъащIэм, и лэжьыгъэм, Iуэху зе-
хьэкIэмрэ хэлъэтымрэ, шэч хэмылъу, 
къыгуэхыпIэ имыIэу епхащ къала-
щхьэм и тхыдэмрэ абы игъуэта зыу-
жьыныгъэмрэ. Республикэм, къалэм 
я унафэщIхэм гулъытэшхуэ хуащI 
Налшык европей псэукIэ мардэм тет 
щыхьэр екIу хъуным.

«Насыпым и къалэ», - апхуэдэу 
 Нал шык еджэхэр мащIэкъым. Н а сы-
пым и нэщэнэ налыр зи дамыгъэ 
жылэм адэкIи зиузэщIыну, гъащIэм                  
и сыт хуэдэ лъэныкъуэкIи ехъулIэ-
ныгъэщIэхэр зыIэригъэхьэну ди 
гуапэ щ. 

ЖЫЛАСЭ  Маритэ. 

ЛъэхъэнэщIэм къитIасэу
хаил, Гъуэгунокъуэ Хьэжыс-
мел, Царяпин Георгий, Уа-
нащIэ Малил, Гуэщей Хьи-
сэ, колхоз тхьэмадэм и 
 къуэдзэ Хьэждэгу Къэ-
ралхъан, звеноводхэу Про-
никинэ Аня, ГъукIэжь Хъа-
ний, тракторист КIэмыргуей 
Хьэмид сымэ орден зэмы-
лIэу жьыгъуэхэр къратащ.

1937 гъэм и мазаем рес-
публикэм къыIэрохьэ мэ-
къумэш IэнатIэм щыжы-
джэр ди лэжьакIуэ 28-рэ зэ-
рагъэпажэм теухуа хъыбар 
гуапэ. Абыхэм ящыщ фер-
мэ унафэщIхэу Тхьэлы-
джокъуэ МатIитI (Алътуд), 
Гъурдыгъуэ Башир (Къэрэ-
гъэш), Джэду Бэчмырзэ 
(Зэрэгъыж), шыхъуэхэу Шэ-
кэр Мусэ (Шэджэм Ищ-
хъэрэ), Тогъузей Батий (Ар-
гудан), Нэхущ ТIэмашэ (Къу-
лъкъужын Ипщэ), Къэ-
гъэзэж Билал (Жэмтхьэлэ), 
Настуев Абдулыхь (Балъ-
къэр Ипщэ) сымэ Ленин 
орде ныр къыхуагъэфэщащ.

Индустриализацэм и 
 гъуэгум техьа нэужь, Къэ-
бэрдей-Балъкъэрым и теп-
лъэм къыпхуэмыцIыхужын 
хуэдизу зихъуэжат. Япэ 
илъэ ситхум къриубыдэу 
предприятэщIэу плIыщIрэ 
плIырэ ирагъэжьат. Облас-
тым и промышленнос тым 
псори зэхэту продукцэу 
 къы щIигъэкIым и процент 
85,5-р абыхэм хуэзэрт. А 
лъэхъэнэм Совет Союзым 
промышленнэ продукцэу 
щагъэхьэзырым проценти 
103,5-кIэ хэхъуамэ, ар Къэ-
бэрдей-Балъкъэрым про-
цент 605,4-рэ щыхъурт. 
ТIощI-щэщI гъэхэм рес-
публикэм щаухуащ Налшык 
лы комбинатыр, Гидроме-
таллург, крахмал, Дохъу-
шыкъуей спирт заводхэр, 
Кавказ Ищхъэрэм щынэхъ 
ин дыдэ щIакхъуэ комби-
натыр, Бахъсэн ГЭС-р, про-
мышленность псынщIэм, 
ерыскъы промышленнос-
тым я IэнатIэхэр. Псори зэ-
хэту а илъэсхэм яутIыпщат 
предприятэу 778-рэ. Абы-
хэм ящыщу 57-р къэралым 
ейуэ. ЦIыхубэ хозяйствэм  
 хэхъуэу къыIэрыхьэм и 
 процент 70,9-р областым и 
промышленностым къи-
тырт.

«ЩIыхьым и дамыгъэ» 
 орденыр зезыхьэ Налшык 
машинэ заводыр респуб-
ликэм и предприятэ нэ-
хъыжь дыдэхэм ящыщщ.           
И лъабжьэр щагъэтIылъар 
1928 гъэрщ. Заводыр шы -
гун щагъавэ къудамэ зыхэт 
механикэ лъэщапIэт. ЩIы-

дагъэм зэрелэжь, фIагъыш-
хуэ зиIэ Iэмэпсымэхэр щIы-
нымкIэ лIэщIыгъуэ кIуам и 
бгъущI гъэ пщIондэ абы 
 СССР-м бжьыпэр щиIы-
гъащ. Къэбэрдей-Балъкъэ-
рыр зэрыгушхуэу щыта Тыр-
ныауз вольфрам-молиб ден 
комбинатым гуащIэдэкI 
 лъагэкIэ гъэнщIа гуимыхуж 
напэкIуэцIхэр республикэм 
и тхыдэм хитхащ. ЦIыху ми-
ни 6,5-рэ щылажьэ пред- 
п риятэ лъэрызехьэм Iуэху-
щIапIэ мини 10-м нэблагъэ       
а цIуугъэнэхэмкIэ къызэри-
гъэ пэщырт. 1934 гъэм ла-
жьэу ирагъэжьауэ щыта 
комбинатым Совет къэра-
лыгъуэм и промышлен-
ностым зегъэужьыным 
хэлъ   хьэныгъэшхуэ  хуи-
щIащ.

1936 гъэм фокIадэм и 
 20-м яутIыпща Бахъсэн 
 ГЭС-м и япэ гидроагрега-
тым республикэм и гид-
роэнергетикэм и тхыдэм 
увы пIэ нэхъыщхьэ щеубыд. 
А къэхъукъащIэ гъуэзэджэр 
Ставрополь краймрэ Къэ-
бэрдей-Балъкъэрымрэ я 
энергетикэ системэм и зыу-
жьыныгъэм и щIэдзапIэт, ди 
щIыналъэм и социально-
экономикэ гъащIэм и Iэна -
тIэ псоми къыщыхъуа зэ-
хъуэкIыныгъэ инхэм я лъаб-
жьэт.

ПлIыщI гъэхэм я пэщIэ-
дзэм республикэм мылъку 
хъарзынэ бгъэдэлът, ауэ 
фашист зэрыпхъуакIуэхэм 
мамыр гъащIэр къызэпау-
дащ, ди щIыналъэм къи-
хьэри, псэуалъэхэр, фабри-
кэхэр, заводхэр зэтра-
къутащ, сом мелардитIым 
щIигъу и уасэ хэщIыныгъэ 
къытхуахьащ. Зауэ нэу -
жьым гъащIэм и лъэны -          
къуэ псоми зыдэдужьы-
жащ, мэкъумэшхэкIыу 
 къет хьэлIэр 1941 гъэм къэд-
лэжьу щытам щIигъуащ, 
промышленностым зэхъуэ-
кIыныгъэ нэрылъагъухэр 
къыщыхъуащ.

1946 - 1950 гъэхэм ком-
бина ты щIэхэр, фабри-
кэщIэхэр яухуащ, Тырныауз 
вольфрам-молибден къы-
щIэ хы пIэр, Налшык ма-
шинэухуэ заводыр, Бахъсэн 
ГЭС-р, союзпсо мыхьэнэ 
зиIэ нэ гъуэщI предприя-
тэхэр зэ рагъэпэщыжащ, 
пхъэм, ерыскъыхэкIхэм ще-
лэжь IэнатIэхэр къызэIуа-
хащ. Экономикэм и IэнатIэ 
псоми зэуIуу зрагъэужьын 
мурадкIэ, 1959-1965 гъэхэм 
ятещIыхьа илъэсибл пла-
ныр къэрал унафэкIэ нэхъ 
пасэу ягъэхьэзырауэ щы-

тащ. А илъэсхэм республи-
кэм и цIыхубэ хозяйствэм 
сом  мелуан 451,2-рэ халъ-
хьащ. Абы щыщу сом мелуа-
ни 190,2-р про мыш леннос-
тымрэ ухуэныгъэмрэ ху ха-
хащ, предприятэщIэу тIощI 
къызэIуахащ. Элект ро-
техникэ, приборухуэ, стано-
кухуэ, инструментальнэ 
 про мышленностым лъэщу 
зиужьырт. ХъугъуэфIыгъуэ 
къыщIэхыпIэщIэу пщыкIуий 
геологхэм къызэIуахат. 1961 
гъэм республикэм газыр 
къэшэн щIадзат, ди завод-
хэмрэ фабрикэхэмрэ я Iэ-
дакъэщIэкIхэр Совет Сою-
зым и щIыналъэхэм я 
 мызакъуэу, нэгъуэщI къэ-
рал плIыщIым щIигъум 
 хурагъашэрт.

Ди гъавэгъэкIхэм, Iэщы-
хъуэхэм, рабочэхэмрэ ин-
женер-техникэ лэжьакIуэ-
хэмрэ я гуащIэ хьэлэлым 
хуэ фащэ пщIэ къыпэкIуащ. 
Куэдым къэралым и да-
мыгъэ лъапIэхэр къратащ, 
цIыху 35-м «Социалист Лэ-
жьыгъэм и ЛIыхъужь» цIэр 
къыфIащащ. 

Иужьрей илъэс тIощIым 
щIигъум зэрыщыту ди 
къэралым щытыкIэм сыт 
хуэдэу зыщимыхъуэжами, 
абы ипэ ита лъэхъэнэ кIы-
хьым Къэбэрдей-Балъкъэ-
рым щызэдэпсэу лъэпкъ-
хэм къагъэлъэгъуа Iуща-
гъымрэ пэжагъымрэ, 
къапкъ рыкIа гупсысэ узын-
шэмрэ яхэлъа фIэщхъуны-
гъэмрэ ди щIыналъэм дя -
пэ кIи и къэкIуэнум хуэщхьэ-
пэнущ, вагъуэ мыужьыхыжу 
щIэблэм яхуэблэнущ.

Дызэрыт лъэхъэнэр 
къэтщ тэнщи, Къэбэрдей-
Балъкъэрым мэкъумэш лэ-
жьыгъэм, Iэщ гъэхъуным 
зы щаIэтыжынымкIэ, зэры-
щытам ефIэкIыжу зыщау-
жьыжынымкIэ хэкIыпIэ 
узын шэхэр щыдиIэщ. Абы-
кIэ шэсыпIэщ дунейм и щы-
тыкIэр нэхъ зэгъыу зэрыще-
кIуэкIри, щхьэзакъуэ, дзей 
зэдэлэжьэкIэм тет фермер 
хозяйствэхэм зэрыщыхэ-
хъуэри. Иужьрей илъэсхэм 
дриплъэжмэ, гъавэгъэкI-
хэм нэхъ зратащ ди губ-
гъуэхэм гуэдзыр, нартыху 
гибрид лъэпкъыгъуэхэр 
 щы хэ сэным, хадэхэкIхэмрэ 
пхъэщ хьэмыщхьэхэмрэ 
 егугъуу къыщыгъэкIыным. 
Зэ ры  щыту къатщтэмэ, Iэщ 
гъэхъунымрэ джэдкъаз           
зе  хуэ нымрэ пэрытхэми                       
я Iуэхухэр ефIакIуэ зэ-
пытщ... 

ЛУЦЭ  СулътIан. 

ЩIэныгъэм хуэнэхъуеиншэ, гъа-
щIэр, щалъхуа и щIыналъэр фIыуэ 
зылъагъу бзылъхугъэм бгъэдэлъ зэ-
фIэкIхэм адэкIи хигъэхъуэну мурад 
ищIащ. 

 А гуращэр и гъуэгугъэлъагъуэу, Ащ-
хъуэтыр щIэтIысхьащ Москва дэт 
къэрал тхыдэ-архив институтым икIи 
архивариус IэщIагъэр зригъэгъуэтащ. 
1983 гъэм и жэпуэгъуэ мазэм ще-
гъэжьауэ абы и лэжьыгъэм щыпи-
щащ КПСС-м и Къэбэрдей-Балъкъэр 
обкомым и архивым - япэщIыкIэ 
 фондыр зыхъумэ лэжьакIуэу, иужькIэ 
фондыр зыхъумэ лэжьакIуэ нэ-
хъыщхьэу. 1992 гъэм Ащхъуэт Раисэ 
КъБР-м и Архив къулыкъущIапIэм 
иджырей тхыдэм и дэфтэрхэр хъу-
мэнымкIэ IэнатIэм и унафэщIу ягъэу-
ващ икIи илъэс тIощIым щIигъукIэ 
къызыхуэтыншэу ар ирихьэкIащ. Лэ-
жьыгъэм и къызэгъэпэщакIуэ Iэ кIуэ -
лъакIуэу, гъэсакIуэ Iэзэу, жылагъуэ 
лэжьакIуэ нэсу щыта унафэщI щып-
къэм и фIыгъэ куэд хэлъщ Архив 
 къулыкъущIапIэм Къэбэрдей-Балъ-
къэрым и щэнхабзэ гъащIэм увы-
пIэшхуэ зэрыщиубыдар.

Ди республикэм и дежкIэ мыхьэ-
нэшхуэ зиIэ Iуэхугъуэт а IэнатIэм зи 
IэщIагъэм хуэIэижь цIыху пашэу щы-
тыныр. Ащхъуэтым хуэдэу гумы за-
гъэу, жэуаплыныгъэр зыхищIэрэ 
 Iуэ хуми хуэжыджэру а къулыкъур зе-
зыхьэн щымыIэми ярейт. Лэжьыгъэ 
IуэхукIэ мызэ-мытIэу а IуэхущIапIэм 
щыIа сэ гу лъызмытэу къэнакъым зи 
пашэ IэнатIэм Раисэ щигъэува хаб-                     
зэ дахэхэм. Къапщтэмэ, узыщIэуп-            
щIэ дэфтэрхэр къэгъуэтыгъуафIэт, зэ-
манышхуэ дэмыкIыуи уи пащхьэ 
 илъынут. Апхуэдэу лъэпощхьэпоун -
шэу зэтеубла хъуа Iуэху зехьэкIэм и 
мардэхэр, шэч хэмылъу, зыубзыхуар 
Ащхъуэтырат. Архивым щIэлъ дэф- 
тэр минищэ бжыгъэхэр щхьэж и пIэм 
илъу щытыным сэбэпышхуэ хуэхъуат 
Раисэ фондхэр къызэрызэригъэпэ-
щар. Дауи, ар лэжьыгъэшхуэт, атIэми 

зэ тэмэму зэтеубла хъуа нэужь, 
дэфтэрхэм апхуэдэу уелэжьыну нэхъ 
тыншт. 

Апхуэдэу Ащхъуэт Раисэ жыджэру 
хэтащ Къэбэрдей-Балъкъэрым и 
тхыдэм пыщIа документхэм ящыщу 
къэралым и щIыналъэ зэмылIэу-
жьыгъуэхэм, апхуэдэу нэгъуэщI къэ-
ралхэм щыIэхэр убзыхунымрэ ахэр 
къэшэжынымкIэ КъБР-м и Прави-
тельст вэм зэхилъхьа программэр гъэ-
зэщIэным. А цIыху жыджэрым и фIы-
щIэкIэ къызэрагъэпэщауэ щытащ 
жылагъуэ-политикэ зэгухьэныгъэхэм, 
щIэныгъэм, щэнхабзэм, гъуазджэм я 
лэжьакIуэхэу ди республикэми ха-          
мэ щIыналъэхэми щыцIэрыIуэхэм я 
фондхэр.

 Республикэм тхыдэ-архив лэжьы -
гъэ тэмэм щызэтегъэувэнымкIэ икIи 
зегъэужьынымкIэ фIыщIэшхуэ зыб-
гъэдэлъ лэжьакIуэ гумызагъэр 2002 
гъэм хахауэ щытащ Тхыдэ лэжьакIуэ-
архивистхэм я урысейпсо зэгухьэ-
ныгъэм и Къэбэрдей-Балъкъэр щIы-
налъэ къудамэм и унафэщIу. Зэри-
хабзэу, а къалэнри Раисэ илъэсип-
щIым щIигъукIэ тэмэму ирихьэкIащ.           
А цIыху жыджэрым хузэфIэкIащ щIэ-
ныгъэлI, музейхэмрэ библиотекэхэм-
рэ я IэщIагъэлI куэд архив лэжьы -             
гъэм къришэлIэн. Абыхэм я бжыгъэр 
300-м нызэрохьэс. Зи пашэ зэгухьэны-
гъэм и къудамэ Ащхъуэтым къыщы-
зэригъэпэщат республикэм и район-
хэм, къалэхэм. Абыхэми лэжьы-
гъэшхуэ къыщрахьэлIащ щIыналъэ 
тхыдэр зэтегъэувэжынымкIэ, IуэхущIа-
пIэхэм, къэхъукъащIэхэм, цIыху щхьэ-
хуэхэм епха дэфтэрхэр зэ хуэ хьэ сы-
жынымкIэ. Псори зэгъусэу республи-
кэ къудамэм къызэщIиубыдэрт къу-
дамэ 28-рэ. 

Ащхъуэт Раисэ Мухьэмэд и пхъум 
бгъэдэлъ апхуэдэ фIыщIэм папщIэ 
«КъБР-м щэнхабзэмкIэ щIыхь зиIэ и 
лэжьакIуэ» цIэ лъапIэр къыфIащащ. 
КъБР-м и Правительствэм, УФ-м, 
 КъБР-м я архив къулыкъущIапIэм я 
щIыхь тхылъхэр, нэгъуэщI дамыгъэ 
лъапIэхэр къратащ. 

Мы бжьыхьэм илъэси 3 мэхъу Ащ-
хъуэтыр къызэрытхэмытыжрэ. 2018 
гъэм жэпуэгъуэм и 29-м (зи гъащIэм 
щыщ Iыхьэшхуэ зэпхауэ щыта 
 ВЛКСМ-м и махуэм) дунейм ехыжащ 
ар. Зи  гъащIэ псор архив Iуэхум ди 
щIыналъэм зыщегъэужьыным, абы 
пыщIа IуэхущIапIэхэм я пщIэр къэ Iэ-
тыным, IэнатIэм и лэжьакIуэхэм я 
Iуэхур дэгъэкIыным тезыухуауэ 
псэуа цIыху щыпкъэт ар. Апхуэдэхэм 
я  цIэр лъэпкъ тхыдэм къызэрыхэнэ-
нур хьэкъщ. Ащхъуэт Раисэ 
ипэжыпIэкIэ къилэжьауэ яхэхуащ ди 
республикэм и къулыкъущIэхэм я 
дыщэ фондым. 

КЪАРДЭН Маритэ. 

Мывэшхуэр и лъэгущи,
ЗеIуантIэр утхэжу,
БгъуэщIитIым и жыгхэр
Тожьауэр абджыфэм.
Уэсыбгым и псынэм
Салъкъыныр къыпхехур,
Пшэху цIыкIухэр уи дежым
IэфIыпсу щопсэхур.
Гъэмахуэщ, ткIуэпс щIыIэр
Теутхэ а цIыкIухэм,
Дожейхэр а цIыкIухэр 
Уи бзухэм я усэм.
Къуэшыхьыр уи кхъуафэщ,

Iуфитыр пщIащэбэщ,
Уи щIыфэм и теплъэр
Сабынуэ тхъурымбэщ. 
Сыт кIытэу уэ пхэлъыр, -
Псы быбхэр къыщIопщIыр,
ХьэщIэбэу бгъэджэгухэм
Сыт фадэу хафыкIыр.
КъызжыIэт уи щэхур,
Си тIасэу псэ гуапэ,
Уэ пхэлъыр зищIысыр – 
Удыгъэу, нэфIэщIу.
Уэ пхуэдэ псы хьэхукъэ
Зи ныбэм уикIыжыр,

Мыл жауэ зи ткIуэпскIэ
Псы нэхур узыщIыр?
Уи бгъуэщIым щыхохъуэр
Си хэкум и гупсэр,
Насыпыр абыхэм 
ЯщIыгъуу щIоIэтэр.
Епэрыр уи мэзхэм 
Акъужьым къыхехыр,
ХьэщIакIуэ пхуэкIуахэм
Бзум усэр пхуагъэпсыр.
ПIалъэншэу жеиныр 
КъыщыскIэ си дежым,
СхуегъэщIыт сэ си пIэр
Уи бгъуэщIым и нэпкъым.

ЩОДЖЭНЦIЫКIУ  Алий .

Налшык

Экономикэ Архив къулыкъущIапIэНалшык



№105 (24.231) 2021  ГЪЭМ  ФОКIАДЭМ  И  1 3
Егъэджэныгъэ                                                                                                                                                                                                                                     Хэхыныгъэ-2021 

Республикэм и тхыдэм 
зи цIэр фIыкIэ къыхэна-
хэм ящыщщ 1970 - 1996 гъэ-
хэм КъБР-м узыншагъэр 
хъумэнымкIэ и министру 
щыта Бер Мухьэдин. 
 ИкъукIэ лэжьыгъэшхуэ 
щригъэкIуэкIащ абы а Iэ-
натIэм. Апхуэдэуи щIы-
налъэм и жылагъуэ гъа-
щIэми жыджэру хэтащ.

БЕР Мухьэдин 1934 гъэм 
Брамтэ (Вольный Аул) 
 жы лэм къыщалъхуащ. Абы 
дэт курыт школыр къиуха 
нэужь, Налшык и фельд-
шер-акушер еджапIэм щIэ-
тIысхьащ. А зэманым ар 
ком сомолми хыхьащ. 
Еджэ ныгъэм фIыуэ зэры-
хэзагъэм къыдэкIуэуи, еджапIэм ще-
кIуэкI сыт хуэдэ Iуэхуми и зэфIэкI къыщи-
гъэлъагъуэрт. КъызэгъэпэщакIуэ хъар зы-
нэу зэрыщытым гу лъатэри, студентхэм я 
профкомым и унафэщIуи хахат. 

1953 гъэм Берым Налшык и фельдшер-
акушер еджапIэр ехъулIэныгъэкIэ къиу-
хащ. АдэкIэ лэжьыгъэм пэрыхьэнми е и 
щIэныгъэм пищэнми имыщIэу гупсысэ-
гъуэ хэхуа щIалэм щхьэпэ хуэхъуащ зы-
щIэса еджапIэм и унафэщIым и чэнджэ-
щыр. 

«Дукельский Юрий щылажьэ пэшым 
сригъэблагъэри, си мурадхэр зригъэ-
щIащ, езым и еплъыкIэри къызжиIэри, 
сыт ригъэгушхуащ Ленинград дэт меди-
цинэ институтым сыщIэтIысхьэну. Сигу 
къэзгъэкIыжащ си анэм мастэ хэслъ хьэ-
фын папщIэ фельдшер сыхъуныр си 
 хъуэпсапIэу зэрыщытар. Иджы Iэмал сиIэт 
дохутыр IэщIагъэр зэзгъэгъуэтыну. Ара-
щи, си анэми сеIэзэфынущ!», - игу къе-
гъэкIыж Мухьэдин щIэныгъэ нэхъыщхьэ 
зригъэгъуэтыну тегушхуауэ зэрыщытар.

Апхуэдэу, нэхъыжьым и жыIэм едаIуэ-
ри, Бер Мухьэдин 1953 гъэм щIэтIысхьауэ 
щытащ Ленинград дэт Санитар-гигиенэм-
кIэ медицинэ институтым. Зэреджэм хуэ-
дэурэ  ар  институтым и кафедрэхэм 
ящыщ зым лаборанту щылэжьащ. 

1959 гъэм Мухьэдин и къэкIуэнур зы-
хуэдэнур зыубзыху IуэхугъуитI и гъащIэм 
къыщыхъуащ: ар партым хыхьащ икIи 
 медицинэ щIэныгъэ нэхъыщхьэ зэриIэм 
щыхьэт техъуэ дипломыр къыIэрыхьащ.

Берым и лэжьыгъэ гъуэгуанэр «Нал-
шык» курортым дохутыр-инспектору къы-
щыщIидзащ. ИлъэсищкIэ абы щыIауэ  абы 
къыхуагъэфэщащ Къэбэрдей-Балъкъэр 
щIыналъэ курорт управленэм и дохутыр-
инспектор нэхъыщхьэм и къулыкъур. 1963 
гъэм ар ягъэуващ курорт поликлиникэм     
и дохутыр нэхъыщхьэу. ИужькIэ ар лэ-
жьащ «Терек», «Эльбрус» санаторэхэм я 
дохутыр нэхъыщхьэу.

А илъэсхэм Мухьэдин жыджэру зы-
къыщигъэлъэгъуащ КъБАССР-м и жыла-
гъуэ гъащIэм. 1963 - 1969 гъэхэм ар Меди-
цинэ лэжьакIуэхэм я профсоюзым и об-
комым и президиумым хэтащ, 1965 - 1967 
гъэхэм Налшык къалэ Советым и депутату 
щытащ.

IэнатIэ хъарзынэхэр иIэми, Мухьэдин 
сытым дежи щIэхъуэпсырт и Iэзагъэм, 
зэфIэкIым адэкIи хигъэхъуэну. Абы ме-
дицинэм и унэтIыныгъэ зэхуэмыдэхэмкIэ 
щыIэ курсхэм, семинархэм и щIэныгъэм 
щыхигъахъуэрт. Ауэ абыхэмкIи арэзы 
зыхуэмыхъужу, Ленинград дэт Санитар-
гигиенэмкIэ медицинэ институтым и ас-
пирантурэм 1967 гъэм щIэтIысхьэжащ 
икIи 1970 гъэм и диссертацэр пхигъэкIри, 

ме дицинэ щIэныгъэхэм я 
кандидат хъуащ.

Сыт хуэдэ IэнатIэ пэра-
гъэувэми, IэщIагъэлI нэсу, 
къызэгъэпэщакIуэ Iэзэу, 
жэуаплыныгъэ зыхэлъ лэ-
жьакIуэу зыкъэзыгъэлъа-
гъуэ адыгэлIым и зэфIэкI-
хэри жылагъуэм щиIэ 
пщIэри къалъытэри, 1970 
гъэм и мэлыжьыхь мазэм 
ар ягъэуващ республикэм 
узыншагъэр хъумэнымкIэ и 
министру. 1971 гъэм Мухьэ-
дин КПСС-м и обкомым 
 хагъэхьащ, иужькIэ куэдрэ 
а къалэныр пщэрылъ къы-
щащIащ. А илъэс дыдэм 
Берыр КъБАССР-м и Совет 
Нэхъыщхьэм и депутату ха-
хащ.

Республикэм узыншагъэр хъумэнымкIэ 
и министрым и къулыкъур щрихьэкIа 
илъэсхэм псом хуэмыдэу наIуэ хъуащ 
Мухьэдин хэлъ къызэгъэпэщакIуэ хьэ лы-
фIыр. Къэбэрдей-Балъкъэрым и меди-
цинэ IуэхущIапIэхэм я щытыкIэр, цIыхухэм 
хуащIэ Iуэхутхьэбзэхэр зыхуэдэм зыщи-
гъэгъуазэри, ар адэкIэ зэрыригъэфIэ кIуэ-
ным, абы зэрызригъэужьыным теухуа хэ-
кIы  пIэхэр къилъыхъуэу щIидзащ. Мы-
хьэнэшхуэ зиIэ Iуэху пыухыкIахэр къы-
хилъ хьэрти, ахэр гъэзэщIа хъунымкIэ 
ху зэ фIэкI къигъанэртэкъым. Апхуэдэ лэ-
жьыгъэхэм къыхишэрт КъБАССР-м и Со-
вет Нэхъыщхьэм узыншагъэр хъумэным-
рэ социальнэ дэIэпыкъуныгъэмкIэ и ко-
миссэр. 

Бер Мухьэдин министру щылэжьа лъэ-
хъэнэм узыншагъэр хъумэнымкIэ Iэна-
тIэм зыIэригъэхьа ехъулIэныгъэхэм я 
 гугъу щыпщIкIэ, абы жеIэ: «Абы и лъэны-
къуэкIэ фIыщIэри щытхъури си закъуэ 
къэзлэжьакъым. Пэжщ, а лъэхъэнэм а 
унэтIыныгъэм зыужьыныгъэшхуэхэр ще-
кIуэ кIащ. Министерствэм и лэжьакIуэхэм 
пыухыкIауэ тщIэн хуейр къыдгурыIуэрти, 
дызэгъусэу а Iуэхум ди къарур хуэ-
дунэтIырт. Ауэ ахэр псори къыдэхъулIэн 
папщIэ республикэм и унафэщIхэм я 
 зэ хэщIыкIи дэIэпыкъуныгъи дыхуейт. 
Абыхэми зэрыхъукIи зыкъытщIагъэ къуащ, 
къетхьэжьэ Iуэхухэр къыддаIыгъащ».

Пенсэм кIуа нэужьи зигъэпсэхуу тIысы-
жакъым Берыр. Маслов Александр, Къар-
дэн Ахьмэд, Щомахуэ Алексей сымэ я 
 гъусэу абы къыдигъэкIащ «История меди-
цины Кабардинского округа: события и 
 лица (1858 - 1899)» тхылъыр. Абы къыщы-
гъэлъэгъуащ цIыхубэ медицинэм и Iэ-
зэкIэхэр, узыфэ зэрыцIалэхэр къызыхэкI 
щхьэусыгъуэхэр, «Налшык» курортыр 
къы  зэрыунэхуам, зэрызиужьам и тхыдэр, 
зи гугъу ящI лъэхъэнэм цIыхухэм хуащIэу 
щыта медицинэ Iуэхутхьэбзэхэр зыхуэ-
дар, жылагъуэм я узыншагъэр хъумэным 
зи гуащIи зи къаруи щымысхьыжу хуэ-
зыгъэпса дохутыр гъуэзэджэхэм я гъа-
щIэр, нэгъуэщI куэди.

Бер Мухьэдин и зэфIэкI лъагэхэм, рес-
публикэм и зыужьыныгъэм жыджэру зэ-
рыхуэлэжьам и щыхьэтщ абы хуагъэфэ-
ща дамыгъэ, щIыхьыцIэ лъапIэхэр. Ар 
РСФСР-м, КъБАССР-м щIыхь зиIэ я 
 дохутырщ, «Лъэпкъхэм я зэныбжьэ-
гъугъэ» орденыр», «Къэбэрдей-Балъкъэр 
Респуб ликэм и пащхьэм щиIэ фIыщIэхэм 
папщIэ» орденыр къратащ, «Налшык 
 къалэ щIыхь зиIэ и цIыхущ», нэгъуэщI 
 медаль, фIыщIэ, щытхъу тхылъ зэмы-
лIэужьыгъуэ куэдкIи ягъэпэжащ.

ЩХЬЭЩЭМЫЩI  Изэ.

ФокIадэм и 1,
бэрэжьей

ЩIэныгъэхэм я махуэщ. 
Ар щагъэлъапIэ Армение, 
Белоруссие, Къэзахъстан, 
Къыргъыз, Латвие, Молда-
вие, Урысей, Тыркумэн, Ук-
раинэ къэралыгъуэхэм.

Къэбэрдей-Балъкъэр 
Республикэм и Къэралы-
гъуэм и махуэщ.1921 гъэм 
Къэбэрдей автоном об-
ластыр къызэрагъэпэщащ. 
1936 гъэм къыщыщIэ-            
дзауэ Къэ бэрдей-Балъкъэр                     
АССР-щ.

Къэбэрдей-Балъкъэр 
Республикэм и Конститу-
цэм и махуэщ

Налшык къалэ и махуэщ
Узбекистан Республикэм 

и щхьэхуитыныгъэм и ма-
хуэщ. 1991 гъэм республи-
кэм и Совет Нэхъыщхьэм и 
сессием къыщащтащ къэ-
рал суверенитетым теухуа 
унафэр.

Словакием и Конститу-
цэм и махуэщ

1255 гъэм Кёнигсберг бы-
да пIэм и лъабжьэр ягъэ тIы-
лъащ.

1569 гъэм урыс пащтыхь 
Иван IV и щхьэгъусэ, Идар 
Темрыкъуэ ипхъу Гуащэнэ 
(Марие) дунейм ехыжащ.

1674 гъэм адыгэпщ Муцал         
и къуэ Къасболэт и дзэм 
Азов и деж тыркудзэр щызэ-
трикъутащ.

1714 гъэм Пётр Езанэм и 
унафэкIэ Петербург къалэм 
къыщызэIуахащ Урысейм 
щыяпэ къэрал библиотекэр. 
Иджыпсту ар Урысейм ЩIэ-
ныгъэхэмкIэ и акаде мием и 
библиотекэщ.

1919 гъэм ВГИК-р - Кине-
матографием и урысейпсо 
институтыр - къызэрагъэпэ-
щащ.

1938 гъэм «Правда» газе-
тым япэ дыдэу къытехуащ 
«Хэкум папщIэ! Сталиным 
папщIэ!» къыхуеджэныгъэр.

1939 гъэм ЕтIуанэ дуней-
псо зауэр къэхъеящ.

1940 гъэм Тырныауз 
вольф рам-молибден комби-
натыр лажьэу яутIыпщащ.

1940 гъэм Налшык къы-
щызэрагъэпэщащ адыгэ, 
балъкъэр балет студиехэр.

1964 гъэм япэ дыдэу къа-
гъэлъэгъуащ «НэхулъэфI 
фыкъикI, цIыкIухэ!» нэ-
тыныр.

2004 гъэм Осетие Ищ-
хъэрэм хыхьэ Беслъэн къа-
лэм дэт езанэ курыт шко-
лыр щIэпхъаджащIэхэм 
 яу быдащ. МахуищкIэ гузэ-
вэгъуэшхуэ  хэтащ  зэ ры къэ-
ралу - гъэ еджэ гъуэщIэм и 
япэ махуэм курыт  школым 
екIуэлIа цIыху 1128-рэ гъэру 
яубыдат террористхэм. А 
махуэхэм цIыху 333-рэ хэ-
кIуэдащ - сабийуэ, абыхэм я 
 адэ-анэхэу, ФСБ-м и лэ-
жьакIуэхэу.

Урыс бзэщIэныгъэлI, кав-
казыбзэхэр джыным хэлъ-
хьэныгъэшхуэ хуэзыщIа Ус-
лар Пётр къызэралъхурэ 

Ди щIыналъэм и тхыдэм и 
 напэкIуэцIхэм къызэраIуэ тэ-
жым кIэ, 1859 гъэм Налшык щау-
хуауэ щытащ япэ школхэр. Абы 
лъабжьэ хуэхъуат «Бгырыс 
 еджапIэхэм я уставыр». А дэф-
тэрым ипкъ иткIэ, къалащхьэм 
къыщызэIуахат классищ къы-
щыбух хъуну еджапIэ. Абы са-
бийхэр щыхура гъа джэрт, псом 
япэрауэ, дин Iуэхум, адэкIэ 
урысыбзэм, есэ пым, геогра-
фием, гулъытэ щы хуа щIырт 
сурэт щIынымрэ дахэу тхэнымрэ. 

ЕДЖАПIЭМ хэт пансионым 
 щы Iэхэр унагъуэ къулейхэм, 
лъэпкъ цIэрыIуэхэм къахэкIа 
 щIэб лэт.  Нэхъ иужьыIуэкIэ еджа-
пIэм къащтэу хуежьащ адыгэ, 
балъ къэр мэкъумэшыщIэхэм я 
бынхэри. 1873 гъэм егъэджакIуэхэр 
ща гъэ хьэзыр класс хэха къы-
щызэIуахащ окружной еджапIэм. 
ИтIани, лъэпкъ щIэныгъэлIу, Iэ-
щIагъэлIу диIэр мащIэ дыдэт: 1878 
гъэм  ирагъэджа цIыху 7384-м 
адыгэу яхэтыр 89-т, балъкъэру - 
35-т. Апхуэдэ еджапIэхэм щIэны-
гъэ щыз рагъэгъуэтауэ щытащ ди 
лъэпкъ щIэныгъэм, щэнхабзэм я 
лъабжьэр зыгъэтIылъахэу ХьэтIо-
хъущокъуэ Къазий, Абыкъу Му-
хьэмэд, Къармэ Исхьэкъ, Сэхъу 
Гъузер, Тамбий Пагуэ сымэ, нэ-
гъуэщIхэми. АдэкIэ абыхэм къа-
щIэуващ егъэджэныгъэ IэнатIэм 
ди лъахэм зыщезыгъэужьа, абы        
и жылэ псоми щIэныгъэм и нэхур 
дезыгъэдза IэщIагъэлI гупышхуэ.

1917 гъэм екIуэкIа Жэпуэгъуэ 
 ре волюцэм жылагъуэ зэхъуэ кIы-
ныгъэшхуэхэр къыкIэлъы кIуащ. 
Дэ нэкIи хуэдэу, ди щIыналъэми 

Зыужьыныгъэм и джэлэс
яужь щихьащ цIыхубэ щIэны-
гъэншагъэр гъэкIуэдыным. 
 РСФСР-м ЕгъэджэныгъэмкIэ и 
наркомым 1918 гъэм къыдигъэкIа 
«Зи  цIыху  бжыгъэр   мащIэ  
лъэпкъ хэм щыщхэм щIэныгъэ 
егъэ гъуэтыным теухуауэ» унафэм 
ипкъ иткIэ, совет школхэр 20 
 гъэ хэм я пэщIэдзэм къыщызэ ра-
гъэ пэщу хуежьащ Къэбэрдейми 
 Балъ къэрми. ЕджапIэхэм ира-
тырт нэхъапэIуэкIэ пщыхэмрэ 
 уэркъ  хэмрэ щыпсэуа унэшхуэ-         
хэр. ЩIэныгъэ зэгъэгъуэтыным 
 ху щIэкъу бгырысхэм жылэ зэ  хуэс-
хэм унафэхэр къыщащтэрт школ-
хэр я щIыпIэм къыщызэIухыным 
ехьэлIауэ. Зэман кIэщIым къриу-
быдэу Налшык и закъуэ къы-
щызэIуахауэ щытащ еджапIи           
10-м щIигъу. Тэрч облревкомым и 
уна фэкIэ а IэнатIэм къепхауэ 
къызэ Iуахауэ щытащ щIыналъэм 
и школхэм IэщIагъэлIхэр щы -              
хуа гъэхьэзыр курсхэр. А Iуэхум 
жы джэру  хэтахэм ящыщщ лъэпкъ 
егъэджакIуэ цIэрыIуэхэу Цагъуэ 
Нурий, Елбэд Хьэсэн сымэ. 

1921-1922 гъэ еджэгъуэщIэм 
ири хьэлIэу Къэбэрдеймрэ Балъ-
къэрымрэ щылажьэрт школ   65-
рэ. Абыхэм кIуэрт ныбжьыщIэ 
3500-рэ. Апхуэдэ ехъулIэныгъэм 
иригушхуэу, Къэбэрдей-Балъкъэ-
рым и Советхэм я 3-нэ съездым 
унафэ щащIащ щIыналъэм хиу-
быдэ жылэ къэс 1924 гъэм ири-

хьэлIэу школ къыщызэIухын 
 хуейуэ. Налшык Iэмал имыIэу 
лэжьэн щыщIидзэн хуейт еджапIэ 
къалэ цIыкIум, щIэныгъэ зыб-
гъэдэлъ IэщIагъэлI хырых - къуа-
жэ гъэзэщIакIуэ комитетым и сек-
ретаррэ IэщIагъэлIрэ, парт, комсо-
мол лэжьыгъэхэр зезыгъэкIуэн, 
егъэджакIуэ, тыкунтет - къуажэ 
къэс хуигъэхьэзырыныр и къалэн 
нэхъыщхьэу. Апхуэдэуи хъуащ: 
илъэситI нэхъ дэмыкIыу ди щIы-
налъэм щылажьэт пэщIэдзэ шко-
ли 124-рэ, илъэсибл школи 2. Псо-
ри зэхэту абыхэм щеджэрт сабий 
7619-рэ (абыхэм я Iыхьэ щанэм 
нэсыр хъыджэбз цIыкIухэт). А 
школхэм щылажьэрт егъэджакIуэ 
262-рэ. 

Школхэр шэщIауэ къыщызэIуах 
илъэсхэм адыгэбзэм и алыфбейр 
щыIэт хьэрып, урыс тхыкIэхэм те-
ту. Ди къэралыгъуэр щызэфIэувэ 
япэ илъэсхэм алыфбеитIри зэ-
гъусэу къагъэсэбэпащ. ИужькIэ, 
1923  гъэм  и пэщIэдзэм адыгэб-
зэм и зыужьыныгъэм хуэунэтIа 
зэIущIэ ин Псыхуабэ щрагъэ-
кIуэкIащ. Абы унафэ къыщащ - 
тащ адыгэбзэр дяпэкIэ латин 
 графикэм тегъэувэн хуейуэ. А 
Iуэхум яужь ихьауэ щытащ адыгэ 
щIэныгъэлI, еджагъэшхуэ, хэкупсэ 
нэс Хъуран Батий. А зэманым ар 
Налшык округым щIэныгъэмкIэ и 
къудамэм и унафэщIу лажьэрт. 
Хъураным и алыфбейр 1925 гъэм 

иригъэфIэкIуауэ щытащ Боры-
къуей ТIутIэ, арщхьэкIэ илъэси                
5 дэкIри, абыи зэхъуэкIыныгъэ 
 игъуэтащ икIи къыкIэлъыкIуэ 
илъэс зыбжанэм абы тетащ. 

1935 гъэм адыгэбзэр латин 
 графикэм кърахри, урыс тхыкIэм 
ирагъэзэгъащ. А лэжьыгъэри 
 зыгъэзэщIар Борыкъуей ТIутIэщ. 
Иджырей ди анэдэлъхубзэм иужь-
рей зэхъуэкIыныгъэхэр щыхалъ-
хьар 1939 гъэрщ. Абы елэжьауэ 
щытащ еджагъэшхуэ Яковлев 
 Николай зи пашэ щIэныгъэ ко-
миссэ щхьэхуэ.

Къэбэрдей-Балъкъэрым и цIы-
хубэм щIэныгъэ егъэгъуэтыным 
псэ хьэлэлу хуэлэжьа лъэпкъ 
IэщIагъэлI 22-м СССР-м и Совет 
Нэхъыщхьэм и Президиумым и 
УнафэкIэ 1939 гъэм иратауэ щы-
тащ къэрал дамыгъэ лъапIэхэр. 

Хэку зауэшхуэм и илъэсхэм 
курыт школхэм я нэхъыбапIэм 
 лэ жьыгъэр щызэпагъэуауэ щы-
тащ Iэмалыншагъэм къыхэкIыу. 
Бийр ди щIыналъэм зэрырахужу 
абыхэм я бжэхэр къызэIуахыжащ 
икIи, псы хуэлIа къэкIыгъэм хуэ-
дэу, щIэныгъэ зэгъэгъуэтыным 
хуэ пабгъэ ныбжьыщIэхэм еджэ-
ным пащащ. 

Егъэджэныгъэ IэнатIэм хэп щIы-
кIыу зиужьащ зауэ нэужь лъэ-
хъэнэм. Совет Союзым щызэтеу-
ва школ егъэджэныгъэр дуней 
псом щапхъэу къыщахьу екIуэ-

кIащ лIэщIыгъуэ блэкIам и 90 
гъэхэм нэсыху. Къэралым а лъэ-
хъэнэм щекIуэкIа зэхъуэкIыны-
гъэхэр егъэджэныгъэ IэнатIэми 
нэсащ. ЩытыкIэр къалъытэри, 
республикэм и курыт школхэм 
зэрыщрагъаджэ программэхэм 
хагъэхьауэ щытащ лъэпкъ-щIы-
налъэ Iыхьэр. Абы ипкъ иткIэ гу-
лъытэ хаха хуащIу хуежьащ лъэп-
къыбзэхэр, тхыдэр, щэнхабзэр 
джыным. Апхуэдэу школакIуэхэм 
нэхъ хэкъузауэ ирагъэджу хуе-
жьащ зрагъэгъуэтыну я мурад 
IэщIагъэм епха предметхэр (про-
фильнэ егъэджэныгъэ). Къы кIэ-
лъыкIуэ илъэсхэм гулъытэ игъуэ-
тащ еджапIэхэр Интернетым 
пыщIэным, дунейпсо мардэхэм 
яхуэкIуэ технологие пэрытхэр 
лэжьыгъэм шэщIауэ къыщыгъэ-
сэбэпыным.

 Къэбэрдей-Балъкъэрым мы 
 зэманым щолажьэ курыт щIэ-
ныгъэ щIэблэм щрагъэгъуэт Iуэ-
хущIапIэ 266-рэ. Абыхэм екIуалIэ 
ныбжьыщIэ мини 115-м щIигъум 
ядолажьэ IэщIагъэлI мин 12-м нэс. 
Абыхэм ящыщу мини 7,5-м щIи-
гъур егъэджакIуэщ. Ди мащIэ-
къым Iэзагъышхуэ зыбгъэдэлъ 
егъэджакIуэфIхэр, ди куэдщ 
 ныбжьыщIэ зэчиифIэхэр. Курыт 
школхэм, лицейхэм курыт щIэ-
ныгъэ щызэзыгъуэт ныбжьыщIэ-
хэм ябгъэдэлъ зэфIэкIхэм щыха-
гъахъуэ ди республикэм щылажьэ 
еджапIэ нэхъыщхьэхэм. Апхуэ-
дэхэщ Бэрбэч ХьэтIутIэ и цIэр 
зезыхьэ Къэбэрдей-Балъкъэр къэ-
рал университетыр (1932 гъэ), 
КIуэкIуэ Валерэ и цIэр зезыхьэ 
Къэбэрдей-Балъкъэр къэрал 
 мэкъумэш университетыр 
(1981гъэ), Кавказ Ищхъэрэм  
 Гъуаз джэхэмкIэ и къэрал инсти-
тутыр (1990 гъэ), КооперацэмкIэ, 
экономикэмрэ правэмкIэ Белго-
род университетымрэ Иджырей 
гуманитар академиемрэ я къу-
дамэхэу ди республикэм щыла-
жьэхэр. Студент минхэм щIэныгъэ 
куу щрагъэгъуэт а еджапIэ нэ-
хъыщхьэхэми абыхэм къепха 
колледжхэми ящыщ дэтхэнэми 
тхыгъэ щхьэхуэ яхуэфащэщ. 

Къэбэрдей-Балъкъэрым и егъэ-
джэныгъэ IэнатIэм адэкIи зиу-
жьыным, дапщэщи хуэдэу, рес-
пуб ликэм и унафэщIхэм гулъытэ 
 лъагэ хуащI, ди къэралыгъуэр 
нэхъ ри зэрыбгъэбыдэ хъуну Iэ-
малхэм ар зэращыщыр къа-
гурыIуэу.   

ТАМБИЙ Линэ. 

Жылагъуэм пщIэшхуэ 
щызиIэ Бер Мухьэдин

Зыгъэхьэзырар
ЖЬЭКIЭМЫХЪУ Маринэщ.

МафIэрэ  гуфIэгъуэрэ.
Лъэпкъ Iущыгъэ:

илъэс 205-рэ ирокъу.
Къэрал лэжьакIуэ, Къэ-

бэрдей АССР-м и Совет Нэ-
хъыщхьэм и Президиу мым  
и унафэщIу щыта Къудей 
Чэрим къызэралъхурэ             
илъэ си 112-рэ ирокъу.

Урысей актёр, УФ-м и 
цIыхубэ артист Гармаш Сер-
гей и ныбжьыр илъэс 63-рэ 
ирокъу.

Къэрал къулыкъущIэ, 
Краснодар щIыналъэм и гу-
бернатор Кондратьев Вени-
амин и ныбжьыр илъэс 51-рэ 
ирокъу.

Дунейм и щытыкIэнур

   «pogoda.yandex.ru» сайтым 
зэритымкIэ, Налшык пшэр 
техьэ-текIыу щыщытынущ. 
Хуабэр махуэм градус 26 - 
28-рэ, жэщым градус 19 - 20 
щыхъунущ.

ФокIадэм и 2,
махуэку

ЕтIуанэ дунейпсо зауэр 
 щиуха махуэщ. Абы и 
щыхьэту, 1945 гъэм США-м 
и «Миссури» кхъухьым Iэ 
щытрадзащ Японием зэры-
зитым теухуа дэфтэрым.

Урысей гвардием и ма-
хуэщ

УФ-м и Полицэм и плъыр-
пост къулыкъум и махуэщ

Вьетнамым и щхьэхуи-
тыныгъэм и махуэщ                     
(1945 гъ.)

США-мрэ Канадэмрэ ща-
гъэлъапIэ лэжьыгъэм и ма-
хуэр

1794 гъэм Одессэ къалэр 
ухуэн щIадзащ.

1918 гъэм Урысейпсо 
гъэзэ щIакIуэ комитет нэ-
хъыщ хьэм къызэригъэпэ-
щащ Республикэм и дзэ со-
ветыр.

1943 гъэм Къанкъуэщ Ахь-
мэдхъан Совет Союзым и 
ЛIыхъужь цIэр къыфIащащ.

1958 гъэм япэу дыдэу эфи-
рым къихьащ Китайм и теле-
виденэр.

1993 гъэм Урысеймрэ 
США-мрэ Iэ традзащ Ду-
нейпсо хьэрш станц ухуэным 
теухуа зэгурыIуэныгъэм.

2002 гъэм РТР телекана-
лым зэреджэр «Урысей», 
ОРТ-м - «Япэ канал» жиIэу 
зэрахъуэкIащ.

Совет актёр щэджащэ,             
СССР-м и цIыхубэ артист 
Леонов Евгений къызэралъ-
хурэ илъэс 95-рэ ирокъу.

Совет композитор, фильм 
цIэрыIуэ куэдым я макъа-
мэхэр зытха, СССР-м и 
цIыхубэ артист Петров 
 Андрей къызэралъхурэ 
илъэс 91-рэ ирокъу.

Совет актёр, Урысей Фе-
дерацэм и цIыхубэ артист 
Филиппенкэ Александр и 
ныбжьыр илъэс 77-рэ                
ирокъу.

СурэтыщI-живописец Ер-
чэн Исуф и ныбжьыр илъэс 
67-рэ ирокъу.

Атлетикэ хьэлъэмкIэ спор-

тым и мастер, дунейпсо чем-
пионатым жэз, Европэпсо 
зэпеуэм дыжьын медалхэр 
къыщызыхьа Къардэн Раг-
неттэ къыщалъхуа махуэщ.

Дунейм и щытыкIэнур

   «pogoda.yandex.ru» сай-
тым зэритымкIэ, Налшык 
пшэр техьэ-текIыу щыщы-
тынущ, пIалъэ-пIалъэкIэрэ 
уэшх къыщешхынущ.  Хуабэр 
махуэм градус 21 - 22-рэ, 
жэщым градус 16 - 17 щы-
хъунущ.

ФокIадэм и 3,
мэрем

Терроризмэм ебэныным 
щызэкъуэувэным теухуа 
махуэщ

Беслъэн къалэм къыщы-
хъуа терактым хэкIуэдахэм 
я фэеплъ махуэщ

Молдовэ Республикэм и 
лъэпкъ армэм и махуэщ

Австралием и къэрал 
ныпым и махуэщ

1612 гъэм Пожарский 
Дмит рийрэ Черкасский 
Къан щауэрэ польшэдзэм 
текIуащ.

1826 гъэм Николай Езанэр 
Урысейм и пащтыхьу зэра-
гъэувым и нэщэнэу тажыр 
щхьэратIэгъащ.

1875 гъэм Москва ща-
гъэтIылъащ Тхыдэ музейм и 
лъабжьэр. Абы мыхьэнэшхуэ 
зэриIэр къигъэлъагъуэу 
Iуэхум зыкъригъэхьэлIат им-
ператор Александр ЕтIуа-
нэм.

1947 гъэм пащэжащ Ле-
нинград и метрополитеныр 
ухуэным. А лэжьыгъэхэр зэ-
пагъэуауэ щытащ зауэм и 
зэранкIэ.

1953 гъэм Хрущёв Никитэ 
КПСС-м и ЦК-м и япэ секре-
тару хахащ.

КъБР-м и къэрал жыла-
гъуэ лэжьакIуэ, КъБАССР-м 
и Министрхэм я Советым и 
унафэщIу щыта Дохъущо-
къуэ Мусэ къызэралъхурэ 
илъэс 89-рэ ирокъу.

УФ-ми КъБР-ми щIыхь 
зиIэ я егъэджакIуэ Гугъуэт 
Лол къызэралъхурэ илъэс 
87-рэ ирокъу.

КъБР-м и цIыхубэ сурэ-
тыщI БжэIумых Хьид къызэ-
ралъхурэ илъэс 85-рэ 
 ирокъу.

Литературэдж, тхакIуэ, 
КъБКъУ-м и доцент Абазэ 
Албэч и ныбжьыр илъэс 57-
рэ ирокъу.

Дунейм и щытыкIэнур

   «pogoda.yandex.ru» сайтым 
зэритымкIэ, Налшык пшэр 
техьэ-текIыу щыщытынущ, 
пIалъэ-пIалъэкIэрэ уэшх 
къыщешхынущ. Хуабэр ма-
хуэм градус 16 - 17, жэщым 
градуси 10 - 11 щыхъунущ.

Урысей Федерацэм и Фе-
деральнэ Зэхуэсым и 
Къэрал Думэм и депутат 
хэхы ны гъэ хэм сызэ ры хэ-
тым къы хэкIыу, куэдрэ 
къызоупщI ЛДПР политикэ 
партымрэ  КъБР-м и Парла-
ментым и ЛДПР фрак-
цэмрэ пенсэм  теухуа зэ-
хъуэ  кIыныгъэхэм зэ ры-
хущытым теухуауэ. 

НОБЭ сывдэгуэшэну сы-
хуейщ сэ а Iуэхум хузиIэ 
 еп лъыкIэмкIэ. Ар зэрыщы- 
ту тохуэ ЛДПР политикэ 
 партым и программэм. Уры-
сейм щы зэфIэува пенсэ 
ухуэкIэм сыт и лъэныкъуэкIи 
щыщIэныгъэ и куэдщ. Къы-
зэрыгуэкI цIыхум къыгу ры-
Iуэркъым икIи къибжыфы-
нукъым жьы хъумэ  къихьыну 
пенсэр зыхуэдизыр. АбыкIэ 
цIыхубэм лей ирах! 

2020 гъэм Урысейм лIэ -
хэм я бжыгъэр процент 18-
кIэ нэхъыбэ щыхъуащ (цIыху 
ми ным хуэзэу 323,8-рэ). Ар 
Ро с статым къигъэлъэгъуа 
бжыгъэщ. 2021 гъэм а бжы-
гъэр нэхъыбэж хъунущ. 
Иджыпсту Урысейм и 
цIыхухэр зэры хъужыр 
мелуа ни 146,24-рэщ. Ар мин 
510-кIэ нэхъ мащIэщ 2020 
гъэм щIышылэм и 1-м 
елъытауэ. Сыт абы къыбжи-
Iэр? ИтIани къэралым и 
цIыху хэр пенсэ кIуэну щы-
хуит ныбжьым щыхагъа-
хъуэ. 

2018 гъэм Парламентым 
хэ тым и нэхъыбэми Къэ -           
рал Ду мэм и депутатхэми 
жы джэру даIыгъащ пенсэ 
ныбжьым  хэгъэхъуэныр. Ди 
къэралым и цIыхухэр нэхъ 
гъащIэ  кIыхь хъуауэ къыт-
щагъэхъуу. ПцIыщ! Иджы-
рей цIыхухъу  хэр пенсэ щы-
кIуэ ныбжьым хуэдизрэ 
 псэууэ аращ. Дэнэ гъащIэ 
кIыхь здэщыIэр? Сыт зи 
 гугъу фщIыр? 

Ираудыхахэмрэ 
ягъэпудахэмрэ

Пенсэм халъхьа зэхъуэ-
кIы ныгъэхэм къаша псалъэ-
макъхэм нэмыщI пенсэ 
 ныб жьым нэблэгъахэр ирау-
дыхащ икIи ягъэпудащ. Ар 
пенсэ ныбжьым нэсыным 

ЦIыхухэм  лей  ехыныр  къэвгъанэ!
БЕЗГОДЬКО  Владимир  (ЛДПР  политикэ  парт)

«Урысей Федерацэм и Федеральнэ Зэхуэсым и 
Къэрал Думэм и депутатхэр хэхыным теухуауэ» 

20-нэ Федеральнэ законым и 66-нэ статьям и 1-нэ 
Iыхьэм ипкъ иткIэ тхыгъэхэр пщIэншэу тыдодзэ. 

илъэси 3-4 фIэкIа къызы хуэ-
мынахэращ. Нэхъапэм абы-
хэм пенсэ къратынут иджы 
хуэдэм. Ауэ езэшами, сыма-
джэ хъуами емылъытауэ, 
къулыкъущIэхэм я щхьэ къи-
зэрыхьа Iуэхум щхьэкIэ, ар 
зэдэIуа Къэрал Думэм и 
«Урысей зэкъуэт» фракцэм 
къыхилъхьам щхьэ кIэ, ЦIы-
ху хэм лэжьыгъэ къахуэзы-
гъуэт IуэхущIапIэхэм Iутщ. А 
ныбжьым итхэм пап щIэ лэ-
жьыгъэ щыIэкъым. Ахэр 
ухуа кIуэ хъунуи, станок бгъэ-
дэтынуи щIалэжкъым. Къа-
хуэнэжыр вахтёр IэщIагъэ-
ращ. Ди жагъуэ зэры хъун-
щи, лэжьапIэ IэнатIэр  махуэ 
къэс нэхъ мащIэ хъу зэпытщ. 
Къулыкъу зыIыгъхэми гас-
тарбайтерхэр къагъэ сэбэп. 
«Пенсэ зэхъуэкIыныгъэхэм 
яужькIэ пенсионер мин         
200-м нэс илъэс къэс я 
 Iэ натIэхэм къыIунэнущ», - 
жа Iэрт IэщIагъэлIхэм. Аращ 
къэхъуари. А зэхъуэкIыны-
гъэхэм яужькIэ пенсэ ныб-
жьым  гъунэгъу хуэхъуа куэд 
улахуэми, пенсэми пагъэ-
кIащ. Влас тым и партым 
пенсэ ныбжьым щы  хи-
гъахъуэм, а ныбжьым гъу-
нэгъу хуэхъуахэм лэжьыгъэ 
къыхуагъуэтыфын я гугъащ.
Пенсэ тэмэм ухуей? 

ЛДПР-м щхьэкIэ
Iэ Iэт!

ЦIыхухэр зыхуей хуэзэу 
 зэ рып сэун хэхъуэ яIэн 
 хуейщ, къэралым къарит 
пенсэм  щы мыгугъыу. Къэ-
рал ми и цIыхухэм гулъытэ 
нэхъыбэ яхуищIыпхъэщ. Но-
бэкIэ ЛДПР-м и закъуэщ 
цIы хухэм къагурыIуэн, пен-
сэр зэратын хуей щIыкIэм 
теу хуа Iуэху еплъыкIэ къы зэ-
рыгуэкI зиIэр. Пенсэ ныб-
жьым нэсауэ щы тIысыжым 
деж дэтхэнэ зы цIыхуми 
зэрылэжьа илъэс бжыгъэм 
техуэу - зы илъэсым зы сом 
мин хуэзэу - иратын  хуейщ. 
Илъэс 20-кIэ улэжьауэ утIы-
сыжыну ухуей? Зыри пэры-
уэгъу къыпхуэхъуркъым - уи 
пенсэр сом мин 20 мэхъу! 
Илъэс плIыщI улэжьа - сом 
мин 40 къыбохь! Нэхъыбэж 
къэпхьыну ухуеймэ, умы тIы-
сыж щIыкIэ уи пенсэ счётым 
ахъшэ гъакIуэ. Ари къэра-
лым инфляцэм щихъумэн 
хуейщ. Мис ар хэлъхьэны-
гъэфIу щы тынущ пхуагъэу-
выну пенсэм. 

ХэхакIуэ лъапIэхэ! Сыны-
вэупщIыну сыхуейщ: къулы-
къущIэхэм къывах лейр къэ-
зыгъэувыIэн фыхуей? Псэу-
кIэр тынш щIыным ехьэлIа 
 хабзэ къыдэзымыгъэкI влас-
тыр фужэгъуа? Фи хуитыны-
гъэхэр зыхъумэн унафэщI 
фыхуей? Мис абы щыгъуэ 
ЛДПР-м къыбгъэдэкI БЕЗ-
ГОДЬКО ВЛАДИМИР ФЁДОР 
И КЪУЭМ щхьэкIэ Iэ фIэт! 

Узыншагъэ Махуэгъэпс

ЖьэкIэмыхъу Маринэ (унафэщI-редак-
тор), Ширдий Маринэ (унафэщI-редактор), 
 Къаншокъуэ Эллэ (жэуап зыхь секретарь), 
Къар дэн Маритэ, Къумахуэ Аслъэн, Нэ-
щIэ пыджэ Замирэ, Чэрим Марианнэ, 
Щхьэ щэмыщI Изэ.

Мы къыдэкIыгъуэм елэжьахэщ: жэуап зыхь 
 сек ретарь Къаншокъуэ Эллэ,  ре дак тору Що-
махуэ Залинэ, корректорхэу Що джэн Иннэ 
 (1, 3-нэ нап.), Елмэс ФатIимэ (2, 4-нэ нап.). 
КомпьютеркIэ га зе тым и теп лъэр ящIащ 
Дол М а ри нэ, Щомахуэ Марианнэ, сурэтхэм 
елэ жьар  Бицу Жаннэщ.

Адыгэхэр нэхъапэм дэ-
зы хьэхыу щыта бэнэкIэ 
лIэужьыгъуэхэм, шыгъа-
жэм, бжы дзыным, шаб-
зэрэ фочрэ гъэуэным, нэ-
гъуэщI куэдми нэхъри за-
ужьу щIадзащ 1921 гъэм 
къэралыгъуэ ягъуэтыжа 
иужькIэ. Абыхэм къахы-
хьащ иджыри къэс зыщы-
мыгъуэза топджэгур, къы-
зэдэжэр, хьэлъэ къэIэ ты-
ныр, лъагэу дэлъеиныр, 
волейболыр, баскетболыр 
икIи ехъулIэныгъэфIхэр 
зы Iэрагъэхьащ.

ШЫМ хуигъадэ псэущхьэ 
адыгэм иIакъым. Езыри 
хуэфэщэну къыхуэпэжыжт. 
Шыгъажэхэр ди лъэп-
къэгъу хэм я гъэхутапIэ нэст. 
Къэбэрдей шы заводым 
къы щагъэхъуа псэущхьэ 
Iущ хэм, жэрхэм, бэшэчхэм 
текIуэныгъэ куэд ди респуб-
ликэм къыщыхуахьащ къэ-
ралпсо, дунейпсо иппод-
ромхэм. Шууей гъуэзэд жэ-
хэу ПщыукIхэ Жамботрэ 
 Сэ рэбийрэ, Сыжажэхэ Бо-
рисрэ Тимуррэ, Къуныжь 
Мухьэрбий, Шыд Лолэ, 
ПщыхьэщIэ Ахъед сымэ, 
адрейхэми я цIэр дыщэп-
скIэ иратхащ шы спортым и 
тхыдэ къулейм. 

Шыгъажэм иужькIэ, Къэ-
бэрдей-Балъкъэрым и 
спорт сменхэр къэралпсо 
утыку нэхъ зэрихьар куэд 
дыдэ дэзыхьэхыу хуежьа 
топ джэгуращ. 1959 гъэм мэ-
лыжьыхьым и 18-м, СССР-м 
футболымкIэ «Б» классым 
щекIуэкIа зэхьэзэхуэм Нал-
шык и «Спартак»-м япэ 
лъэ бакъуэр щичащ. Абы 
 лъандэрэ налшыкдэсхэм 
зэIущIэ минитIым щIигъу 
ирагъэ кIуэ кIащ икIи нэхъы-
бэм щытекIуащ. 

Хуабжьу узэрыгушхуэнщ 
адыгэхэм ящыщу япэ дыдэу 
Iэпщэ Александр футбо-
лымкIэ 1964 гъэм Совет 
 Союзым и чемпион зэры-
хъуар. Тбилиси и «Дина -
мо»-р къэралым щынэхъ 
лъэщ дыдэ зыщIахэм ари 
ящыщащ. КъищынэмыщIа-
уэ, Къэбэрдей-Балъкъэрым 
и щIыхьыр лъагэу яIэтащ 
футболист ахъырзэманхэу 
Туаев Къазбэч, Наурзокъуэ 
Юрэ, Ещтрэч Владимир, 
Лъэрыгу зэкъуэшхэу Виктор-
рэ Къазбэчрэ, Мирзоев Ви-
талий, КIурашын Олег, Хьэ-
пэ Заур, Биджиев Хьэ сэн-
бий, Исаев Щамил, Гъубж 
Вячеслав, Бэч Руслан, Сар-
кисян Альберт, Дзэмыхь 
 Анзор, Мырзэ Резуан сымэ, 
нэгъуэщI куэдми. 

Ди «Спартак»-м текIуэны-
гъэ ин дыдэхэри иIащ. Къап-
щтэмэ, сыт и уасэ 1965, 1970 
гъэхэм етIуанэ лигэм хэт ко-
мандэхэм я зэхьэ зэ хуэм 
псоми щефIэкIыу РСФСР-м 
и чемпион зэрыхъуар?! 

Нэхъапэм ди футболист 
къыхэжаныкIхэм хамэ щIы-
пIэхэм я командэхэр ягъэ-
бжьыфIэурэ къекIуэкIамэ, 
зэман дэкIри дэ езым ап-
хуэдэ гуп зэкъуэт лъэщ диIэ 
хъуащ. Гум зэи ихужынкъым 
ди «Спартак»-р премьер-
лигэм зэрыкIуар щызэхэкIа 
2005 гъэм щэкIуэгъуэм и 
3-м стадионым и джэгупIэ 
губгъуэм и курыкупсэм 
адыгэ джэгушхуэ къыщы зэ-
Iузыха цIыху минхэм я нэгум 
илъа гуфIэгъуэр. Абы хуэб-
гъэдэфынур налшыкдэсхэр 
РСФСР-м и чемпион щы-
хъуа гъэхэрщ. Илъэсихрэ 

Ди  щIыхьыр  лъагэу зыIэта
спорт  лIэужьыгъуэхэр

Щэнхабзэ                                                                                                                                                                Спорт                                                                                                              

Щэнхабзэм и лэжьа-
кIуэу къалъытэ щэнхаб-
зэм, гъуазджэм, кинема-
тографием, полиграфи-
ем, тхылъ къыдэгъэ кIы-
ным, хъыбарегъащIэ 
Iэ натIэхэм, спортым, ту-
ризмэм пыщIа цIыхухэр. 

ЩЭНХАБЗЭМРЭ гъуаз-
джэмрэ я лэжьакIуэхэм 
пщIэ хуащI, абыхэм къэра-
лым и хъугъуэфIыгъуэхэр 
зэрахъумэр, зэрагъэба-
гъуэр, а IэнатIэм зэрызра-
гъэужьыр, зэрырагъэфIа-
кIуэр къалъытэу. 

Республикэм и щэнхаб-
зэм зегъэужьыным хэлъ-
хьэ ныгъэ нэхъ ин дыдэ 
хуэзыщIахэм ящыщщ 
цIыхухэм я гукъыдэжыр 
къэзыIэт, ди лъэпкъ гъуаз-
джэм и хъумакIуэ нэс, ди 
щIыналъэм и мызакъуэу, 
дуней псом къыщацIыху 
«Кабардинка» ансамблыр. 
Абы тхыдэ гъуэгуанэ дахэ 
къикIуащ. 

1933 гъэм жэпуэгъуэм и 
1-м ЛУГ-м хыхьэу Налшык 
къыщызэIуахауэ щытащ 
Ху дожественнэ лъэпкъ 
 студие, къэфакIуэхэр, 
уэрэд жыIакIуэхэр, цIыхубэ 
макъамэ Iэмэпсымэхэм 
еуэхэр, адыгэ, балъкъэр 
театрым я артист хъунухэр 
щагъэхьэзыру. Абы хы-
хьэрт Къэбэрдей-Балъкъэ-
рым Къафэмрэ уэрэдым-
кIэ и къэрал ансамблыр, 
иужькIэ «Кабардинка» 
 хъуар. 

Сыт хуэдэ художествен-
нэ, творческэ гупми я къе-
жьапIэу къалъытэр ахэр 
япэу цIыхухэм я пащхьэ 
щихьарщ. Ауэ зи гугъу 
тщIы ансамблым апхуэдэ 
махуэ пыухыкIа иIэкъым, 
гупу зэкъуэувэн ипэкIи ар 
цIыхубэм яхэIуауэ зэры-
щы там къыхэкIыу. Зэгу-
рыIуауэ къащта унафэм 
ипкъ иткIэ, абы и махуэу 
ягъэуващ Художественнэ 
лъэпкъ студиер къыщы зэ-
рагъэпэща жэпуэгъуэм и 
1-р. 

30 гъэхэм цIыху 14 фIэкIа 
мыхъуу къежьа гупым зи-
ужьащ. Ди республикэм 
иджы зы гуфIэгъуи ще-
кIуэкIыркъым «Кабар дин-
ка»-р хэмыту, утыкур имы-
гъэдахэу. Абы и дамыгъэ-
хэм, саугъэтхэм, цIэ лъа-
пIэхэм къахэхъуэ зэпытщ. 
Лъэпкъым и блэкIари, и 
нобэри наIуэу уи нэгу къы-
щIэзыгъэувэ къэфакIуэ ан-
самблым ехъулIэныгъэхэр 
дяпэкIи иIэну, утыкур сы-
тым дежи игъэдэхэну ди 
гуапэщ. 

Адыгэхэм я театр гъуаз-
джэм и лъабжьэр жыжьэ 
къыщежьэми, Къэбэрдей 
драмэ театр дызэриIэрэ 
илъэс 80-м щIигъуауэ 
аращ. Тхыдэм къызэры хэ-
щыжымкIэ, япэ дыдэ 
адыгэ спектаклхэр Псы-
гуэнсу къуажэм щыщ егъэ-
джакIуэ Гуанэ Сохъутэрэ 
(арат «Неграмотный, что 
слепой» пьесэр зэзыдзэ-
кIари зыгъэувари) Старэ 
Шэрэдж къыдэкIа Боры-
къуей ТIутIэрэ («Одолели» 
пьесэр) курыт еджапIэхэм 
я япэ самодеятельнэ гуп-
хэм щагъэувауэ щытащ. 

30 гъэхэм я пэщIэдзэм 
Шортэн Аскэрбий ЛУГ-м и 
театрым папщIэ зы акт 
фIэкIа мыхъуу «Бэнэныр 
иухакъым», «Гъавэм щIэ-
бэ нын», «Кулак Абазэ», 
«Мэ зым и цIыхухэр» пье-
сэхэри итхащ. 

ныкъуэкIэ ди щIалэхэр яхэ-
тащ къэралым и гуп нэ-
хъыщхьэм икIи дэрэжэгъуэ 
куэд къыдатащ.

Совет Союзым я командэ 
нэхъыфI дыдэхэм, уей-уей 
жрагъыIэу, блэкIа лIэщIы-
гъуэм и 80 гъэхэм япэщIэ-
тащ Къэбэрдей-Балъкъэр 
къэрал университетым рег-
бимрэ волейболымкIэ и 
гупхэр. Ахэр нэхъапэм ди 
деж щымыIа спорт лIэужьы-
гъуэти, куэдым яфIэтелъы-
джэт. РегбимкIэ «Универси-
тет» командэм хэтым я 
 нэхъыбэр адыгэт, бэнэкIэ 
зэ мылIэужьыгъуэхэмкIэ, 
хьэ лъэ къэIэтынымкIэ спор-
тым и мастерхэу, Iэчлъэч за-
щIэу. Щоджэн Олег къызэ-
ри гъэпэщу премьер-лигэм 
игъэкIуа цIыхубз волейбол 
командэри дэтхэнэ щIына-
лъэри зэрыгушхуэнт. Абы 
къыщыхэжаныкIахэу Лий 
Ларисэрэ ЗекIуэрей Эльви-
рэрэ иужькIэ илъэс зыб-
жанэкIэ Испанием щыджэ-
гуащ. 

Гуп зэпеуэхэм ехъулIэны-

гъэфIхэр щыдиIами, дэ рэ-
жэгъуэ нэхъыбэ къыдэ зы-
тар щхьэзакъуэ зэхьэзэхуэ-
хэм хэ та ди щIалэхэращ. 

БлэкIа лIэщIыгъуэм и 70 
гъэхэм Шыхъуэ Борис и 
цIэм иримыгушхуэ адыгэ 
къэгъуэтыгъуейт - арат Къэ-
бэрдей-Балъкъэрым щыщу 
япэ дыдэу, 1972 гъэм, 
Олимп чемпион хъуар. Абы 
ипэжкIэ къэралпсо, дуней-
псо лъагапIэхэри мызэ-мы-
тIэу къищтат: СССР-м тхуэ-
нейрэ щытекIуащ (1968, 
1971, 1972 гъэхэм командэ 
зэ пеуэм, 1968 гъэм щхьэза-
къуэ зэхьэзэхуэм, 1972 гъэм 
махуэ куэдкIэ екIуэкIа зэ-
дэжэм), дунейпсо чем-
пионщ (1970 гъэ).

И адэ Рабихь къулыкъу 
щищIэ Уралым къыщалъ-
хуащ Ахэмын Еленэ. Свер-
дловск (иджы Екатерин-
бург) и «Уралочка» командэ 
цIэрыIуэм хэту ар къэра-
лым, хамэ щIыпIэхэм ще-
кIуэкIа зэхьэзэхуэ куэдым 
щытекIуащ. Совет Союзым 
и командэ къыхэхам хэту 

Ахэмын Еленэ зэпеуэ куэ-
дым бжьыпэр щиубыдащ. 
АрщхьэкIэ псоми я щхьэжу 
абы къелъытэ Москва щыIа 
Олимп джэгухэм я дыщэ 
медалыр. 

Дэтхэнэ зы спортсменми 
и хъуэпсапIэ Олимп джэгу-
хэм и зэфIэкI къыщигъэлъэ-
гъуэну налшыкдэс Рогожин 
Сергей къыхуихуащ икIи 
1980 гъэм Мэзкуу ще кIуэ-
кIам шы спортымкIэ трое-
борьем и гуп зэхьэзэхуэм 
дыщэ медалыр къыщи-
хьащ. 

Къардэн Мурат тренер 
цIэрыIуэ Къалмыкъ Юрэ и 
деж алыдж-урым бэнэкIэм-
кIэ зыгъэсэн щыщIидзащ. 
Дунейпсо кубокым щэнейрэ 
(1992, 1995, 1997 гъэхэм) 
щы текIуащ, Европэм и чем-
пионщ (1998 гъэ). Австрали-
ем и Сидней къалэм ще-
кIуэкIа XXVII Олимпиадэм 
(2000 гъэ) ды щэ медалыр 
къыщихьащ. Къардэн Му-
рат илъэс зыбжанэкIэ Къэ-
бэр дей -Балъ къэрым Физ-
куль ту рэм рэ спортымкIэ и 
комитетым и унафэщIу щы-
тащ, иджыпсту КъБР-м и 
Парламентым и УнафэщIым 
и  къуэдзэщ, педагогикэ щIэ-
ныгъэхэм я кандидатщ. 

2004 гъэм Афины ще-
кIуэкIа Олимп джэгухэм Ак-
каев Хьэжмурат атлетикэ 
хьэ лъэмкIэ зэпеуэм ды-
жьын медалыр къыщи-
хьащ. ИлъэсиплI дэкIа 
иужь кIэ ар дыщэм хущIэ-
къуащ. АрщхьэкIэ Пекин 
щызэхэта Олимпиадэм абы 
къыщылъысар домбеякъ 
медалырщ. Килограмм            
94-рэ зи хьэлъагъхэм я зэ-
пеуэм тIэу бгъэдыхьэгъуэм 
абы къыщиIэтащ кило-
грамм 402-рэ икIи чемпион 
хъуам къызэрыкIэрыхуар 
ки лограммиплI къудейщ. 

Пэжщ, иужькIэ допинг кIэ-
лъыплъыныгъэм къыщIи-
гъэщри, медалхэр къыIахы-
жащ.

Китайм щекIуэкIа Олимп 
джэгухэм (2008 гъэм) кило-
грамм 96-рэ зи хьэлъагъхэм 
алыдж-урым бэнэкIэмкIэ я 
зэхьэзэхуэм дыщэ медалыр 
Хъущт Аслъэнбэч, и хьэр-
хуэрэгъухэм зы балли яри-
мыту. А гъэ дыдэм Дуней-
псо Кубокыр зыIэригъэ-
хьащ, Европэм и чемпион 
хъуащ. Франджым, Поль-
шэм, Румынием, Финлян-
дием щекIуэкIа зэпеуэш хуэ-
хэм бжьыпэр щиубыдащ. 

БэнэкIэ хуитымкIэ Махуэ 
Билал къыпэлъэщын дуней 
псом зыкъомрэ тетакъым. 
Абы и щыхьэтщ бэнакIуэ 
нэхъ хьэлъэ дыдэхэм (кило-
грамми 120-м щIигъухэм) я 
зэпеуэм 2007, 2009, 2010 
гъэ хэм щытекIуэу ар щэней-
рэ дунейпсо чемпион зэ-
рыхъуар. НэхъапэжкIэ Ма-
хуэм апхуэдэ дыдэ ехъулIэ-
ныгъэхэр ныбжьыщIэхэм я 
деж 2005, 2006 гъэхэм щи-
Iащ. Балигъхэм я зэхьэ зэ-
хуэм Европэмрэ къэра-
лымрэ мызэ-мытIэу щы-
текIуащ. 2012 гъэм Лондон 
щекIуэкIа Олимп джэгухэм 
дыщэ медалыр къыщыхуа-
гъэфэщащ, япэ къища и 
хьэрхуэрэгъухэм допинг 
 зэ рахьэлIауэ къыщIагъэщ-
ри.

Рио-де-Жанейрэ 2016 
гъэм щекIуэкIа XXXI Гъэма-
хуэ Олимп джэгухэм хуа-
бжьу дызэрыщIэхъуэпсауэ, 
гуфIэгъуэшхуэкIэ щIидзащ. 
Абы и япэ махуэм Урысей 
Федерацэм дыщэ медалыр 
къыщыхуихьащ Бахъсэн 
 къалэм щыщ адыгэ щIалэ 
Мудрэн Беслъэн - дзюдом-
кIэ килограмм 60-м нэс зи 
хьэлъагъхэм я зэпеуэм ар 
Олимп чемпион щыхъуащ! 

ИлъэскIэ гувауэ иджыбла-
гъэ Токио щызэхэта XXXII 
Гъэмахуэ Олимп джэгухэм 
цIыхубзхэр лъагэу дэлъе-
инымкIэ и зэпеуэм псоми 
щефIэкIащ дуней псом тхуэ-
нейрэ и чемпион (тIур щхьэ 
зытелъ стадионхэм щызэ-
хьэ зэхуэу) Ласицкене (Ку-
чинэ) Марие. Абы Японием 
и къалащхьэм къыщызэ ри-
нэкIа метри 2-рэ сантимет-
ри 4-р адрейхэм я хъуэпса-
пIэ къудейт. 

БлэкIа илъэсищэм Къэ-
бэрдей-Балъкъэрым физ-
культурэмрэ спортымрэ лъэ 
быдэкIэ щыуващ. Шэч хэлъ-
къым дяпэкIи ди щIалэ-
хэмрэ хъыджэбзхэмрэ я 
ехъу лIэныгъэхэм лъэпкъми, 
республикэми, къэралми я 
щIыхьыр дунейпсо утыкум 
зэрыщаIэтынум.

ХЬЭТАУ Ислъам.

КъБР-м  къикIуа  
щэнхабзэ  гъуэгуанэр

ВКП(б)-м и Къэбэрдей-
Балъкъэр обкомым худо-
жественнэ гупхэр зэхэ шэ-
ным теухуа унафэ къищта-
уэ щытащ икIи 1933 гъэм 
театреплъ ныбжьыщIэм и 
театррэ Ленинскэ еджапIэ 
къалэ цIыкIум актёрхэр 
щагъэхьэзыр къудамэрэ 
къы зэра гъэпэщащ. Абы 
щIагъэтIысхьахэм ящыщщ 
Шэ рий Азрум, Жыгун Ти-
мэ, Сибэч Быхуэ, Къумахуэ 
Хужьэ, Балъкъэр Калисэ 
сымэ, нэгъуэщIхэри.

1937 гъэм накъыгъэм и 
1-м Къэбэрдей колхоз- 
совхоз театр къызэIуахащ. 
Абы и художественнэ уна-
фэщIуи режиссёр нэхъыщ-
хьэуи ягъэувар Станис-
лавский Николайщ. А те-
атрым щылэжьэн щIадзащ 
Тубай М., ДыщэкI КIу., 
Шортэн Д., Къардэн Хь., 
Гуо А., Гъуэныбэ Л., Къам-
бий Т., Нартыжь С., Сэхъу 
Къ., Къэбэрдокъуэ А. сы-
мэ.

Корнейчук Александр и 
«Платон Кречет» спектак-
лымкIэ къызэIуахащ япэ 
театр сезоныр. А спек-
таклыр щагъэхьэзырым 
набд зэгубдзаплъэу кIэ-
лъып лъащ иужькIэ теат-
рым зи цIэр фIащыжа 
ЩоджэнцIыкIу Алий. Лъа-
пэ махуэ ежьа гупым 1939 
гъэм «Мэжидрэ Мэрятрэ» 
(Тубай Мухьэмэд) пьесэр 
ехъу лIэ ныгъэшхуэ иIэу 
игъэу ващ. 

Тубай Мухьэмэдрэ Шор-
тэн Аскэрбийрэ я пьесэхэр 
къэбэрдей драматургием 
зегъэужьынымкIэ хэлъ-
хьэныгъэфIт. «Къэбэрдей 
драмтеатрым иужьрей зэ-
маным зыIэригъэхьа ехъу-
лIэныгъэхэр дамэ зыхуэ-
хъуа гупым къэбэрдей те-
атрым и лъабжьэр ягъэ-
тIылъ», - псалъэ пэжхэр 
итхауэ щытащ Станислав-
скэм а гъэхэм. 

1939 - 1940 гъэхэм «Пар-
тизанхэр» (Къэбэрдокъуэ 
А.), «Гуащэхъан и гъащIэр» 
(Мэ шыкъуэ Хь.), «Жам-
бот», «Iэюб» (Елмэс Хь.) 
пье сэхэр дунейм къыте-
хьащ.

Актёрхэмрэ режиссёр-
хэмрэ гъэхьэзырынымкIэ 
къалэнышхуэ игъэзэ -  
щIащ ГИТИС-м. Абы и до-
цент Ефремовэ Аннэрэ 
 РСФСР-м и цIыхубэ артист 
Судаков Ильярэ я нэIэ 
щIэту Москва щрагъэджэ-
ну адыгэ, балъкъэр сту-
дентхэр 1935 гъэм къыха-
хащ. Ахэращ ди республи-
кэм икIа актёр гупхэм я 
унафэщIу щытари.

1940 гъэм бадзэуэгъуэм 
и 15-м актёр IэщIагъэмкIэ 
щIэныгъэ нэхъыщхьэ яIэу 
республикэм цIыху 60-м 
къагъэзэжащ. Къэбэрдей 
театрым и актёр ныбжьы-
щIэхэм я художественнэ 
унафэщIу ягъэувар нэхъа-
пэми абыхэм ядэлэжьа 

Ефремовэ Аннэщ. Ныб-
жьыщIэхэм республикэм 
къагъэзэжат театр гъуаз-
джэмкIэ еджагъэшхуэхэм 
къыхалъхьа Iэзагъэр - 
ягъэ лъэгъуэну я гуращэу. 

ГИТИС-р къэзыухахэм 
Бомарше и «Женитьба 
 Фи гаро»-р япэу ягъэлъэ-
гъуащ. Ар зыгъэува Ефре-
мовэмрэ абы и нэIэ щIэт 
гупымрэ наIуэ ящIащ а 
илъэситхум зыхурагъэ-
джар зэрамыгъэкIуэдар.

Ипэ ита спектаклхэмкIэ 
театреплъыр къызэщIа-
гъаплъэри, КъардэнгъущI 
Зырамыку и «Къанщобий-
рэ Гуащэгъагърэ» пьесэр 
утыку кърахьащ. А япэ 
 профессиональнэ спектак -
лыр адыгэ щэнхабзэм и 
дыщэ фондым хагъэхьащ. 
ГИТИС-р къэзыуха щIалэ-
щIэм и творческэ ехъу-
лIэныгъэм а пшыхьым 
 кърихьэлIахэу Щоджэн-
цIыкIу Алийрэ Елбэрд Хьэ-
сэнрэ псом хуэмыдэу щы-
гуфIыкIат. 

Республикэм и щэнхабзэ 
гъащIэм дежкIэ мыхьэнэ-
шхуэ зиIэ Iуэхугъуэт драм-
театрым и унэщIэ къызэ-
рызэIуахар. Абы япэу ща-
гъэлъэгъуар Акъсырэ За-
лымхъан и «Дахэнагъуэ» 
пьесэрщ. Ар утыку къыщ-
ра хьащ РСФСР-м гъуаз-
джэ IуэхухэмкIэ и управ-
ленэм къызэригъэпэща 
Лъэпкъ театрхэм я урысей-
псо выставкэм. 

Зауэ зэманым Къэ-
бэрдей театрым артист - 
хэр  къемэщIэкI зэры-
хъуам къы хэкIыу, СССР-м 
и  СНК-м деж Гъуазджэ 
Iуэху хэмкIэ щыIэ комите-
тым  хуит ищIри, илъэсищ-
кIэ щрагъэджэну лъэпкъ 
драмэ студие 1944 гъэм 
къы зэрагъэпэщащ. 1946 
гъэм щIышылэм и 15-м 
абы щеджахэм я диплом 
лэжьыгъэу «Къанщо-
бийрэ Гуа щэгъагърэ» 
(Къардэн гъущI Зыра-
мыку), «Нэхур къы щы-
щIэнэм щыгъуэ» (Шортэн 
Аскэрбий), «На бойком 
месте» (Островский Алек-
сандр) спектакл хэр ягъэ-
лъэ гъуащ. 

Къэбэрдей театрыр твор-
ческэ балигъыпIэ иувауэ 
къалъытащ Гоголь Нико-
лай и «Ревизор»-р щагъэу-
вам. Абы хэт лIыхъужьхэм 
я «хьэлыр» къызэ кIуэ цIы-
хыным хуабжьу егугъуат 
артистхэр, цIыхухэр гуапэу 
къызэрыпэджэжам те-
пщIыхьмэ - къайхъулIат. 

Къэбэрдей театрым и 
зэфIэкI лъагэр ди щIына-
лъэм и мызакъуэу хамэ 
къэралхэми щигъэлъэ-
гъуащ. Ар щыIащ Тыркум, 
Сирием, Иорданием, США-
м, къищынэмыщIауэ, Дон 
Iус Ростов, Псыхуабэ, Сы-
хъум, Сочэ, Элиста, нэ-
гъуэщI  къалэхэм.

ТЕКIУЖЬ Заретэ.


